
   

 
 

ᐅᓂᒃᑳᓕᐊᒥᓃᑦ ᑲᑎᒪᔨᕋᓛᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ ᐱᓪᓗᒋᑦ 

ᐱᖁᔭᒃᓴᐃᑦ ᐊᓯᖏᓪᓗ ᐱᓕᕆᐊᖑᒋᐊᓖᑦ 

 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᒥᓂᖏᓐᓄᑦ 
 

ᐅᓂᒃᑳᓕᐊᒥᓂᖅ ᐱᔾᔪᑎᓖᑦ ᕿᒥᕐᕈᔭᐅᓂᖏᓐᓂᑦ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑲᓕᐊᒥᓂᖏᓐᓂᑦ ᓄᓇᕗᑦ 

ᒪᓕᒐᓕᐅᖅᕕᖓᓄᑦ ᐱᓪᓗᒋᑦ 2014ᒥ ᖃᐅᔨᒋᐊᒃᑲᓂᖅᑐᑎᒃ 

ᐅᓂᒃᑲᓕᐊᕆᔪᔭᖏᓐᓂᑦ ᐱᔾᔪᑎᓖᑦ ᒪᒃᑯᑦᑐᓄᑦ ᐃᓚᒌᓄᓪᓗ 

ᐱᔨᑦᑎᕋᐅᑕᐅᕙᑦᑐᓂᒃ ᓄᓇᕗᒥ 
 

ᔪᐊᔾ ᕼᐃᒃᔅ, ᒪᓕᒐᓕᐅᖅᑎ 

ᐃᒃᓯᕙᐅᑕᖅ 
 

ᐋᓕᐊᒃᓵᑐ ᓴᒻᒧᕐᑐᖅ, ᒪᓕᒐᓕᐅᖅᑎ 

ᐃᒃᓯᕙᐅᑕᐅᖃᑕᐅᔪᖅ 
 

ᑑᓂ ᐋᖁᐊᖅ, ᒪᓕᒐᓕᐅᖅᑎ 

ᐹᑦ ᐊᕐᓇᒃᑲᖅ, ᒪᓕᒐᓕᐅᖅᑎ 

ᔫ ᐃᓄᒃ, ᒪᓕᒐᓕᐅᖅᑎ 

ᑕᐃᕕᒃ ᔪᐊᓇᓯ, ᒪᓕᒐᓕᐅᖅᑎ 

ᓯᑏᕝ ᒪᑉᓴᓛᖅ, ᒪᓕᒐᓕᐅᖅᑎ 

ᓯᒥᐊᓐ ᒥᑭᓐᖑᐊᖅ, ᒪᓕᒐᓕᐅᖅᑎ 

ᐋᓚᓐ ᕋᒻᕘᑦ, ᒪᓕᒐᓕᐅᖅᑎ 

ᔫ ᓴᕕᑲᑖᖅ, ᒪᓕᒐᓕᐅᖅᑎ 

ᐊᐃᓴᒃ ᓲᔪᖅ, ᒪᓕᒐᓕᐅᖅᑎ 
 

ᐅᑭᐊᒃᓵᒃᑯᑦ ᑲᑎᒪᓂᖓᓐ 

ᐊᐃᐹᓂ ᑲᑎᒪᓂᖓᓐ ᑎᓴᒪᒋᔭᖓᑕ ᒪᓕᒐᓕᐅᖅᕕᐅᑉ 

ᐊᒃᑑᕝᕙ 2014 

ᐅᖃᖅᑏ, ᐅᐱᒍᓱᑦᑐᖓ ᓴᖅᑮᔪᓐᓇᓕᖅᐳᖓ ᐅᓂᒃᑲᖏᓐᓂᑦ ᑲᑎᒪᔨᕋᓛᖑᔪᑦ ᓇᐅᑦᓯᖅᑐᖅᑎᐅᔪᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᒥᓂᖏᓐᓄᑦ ᐱᓪᓗᒍ ᕿᒥᕐᕈᓂᖓᓐ ᑲᓇᑕᒥ 

ᑕᒻᒪᖅᓯᒪᔪᖅᓯᐅᑎᐅᑉ 2014ᒥ ᖃᐅᔨᒋᐊᒃᑲᓂᖅᑐᑎᒃ ᐅᓂᒃᑳᓕᐊᒥᓂᖏᓐᓂᑦ ᐱᔾᔪᑎᓕᓐᓂᑦ 

ᒪᒃᑯᑦᑐᓄᑦ ᐊᒻᒪ ᐃᓚᒌᓄᑦ ᐱᔨᑦᑎᕋᐅᑎᓂᒃ ᓄᓇᕗᒥ. 
 

ᐅᖃᖅᑏ ᐃᖅᑲᐅᒪᒐᕕᑦ, ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᖓ ᒪᓕᒐᓕᐅᖅᕕᒻᒧᓐ 

ᓴᖅᑭᖅᑕᐅᓚᐅᕐᒪᓐ ᒫᑦᓯ 18, 2014ᒥ ᐊᒻᒪᓗ ᑭᖑᓂᐊᒍᑦ ᐃᓱᒪᒃᓴᖅᓯᐅᕈᑎᐅᓚᐅᖅᑐᓂ 

ᑲᑎᒪᔨᕋᓛᖑᔪᓄᑦ ᓇᐅᑦᓯᖅᑐᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ 

ᑮᓇᐅᔭᖅᑐᕈᑎᒥᓂᖏᓐᓄᑦ. 
 

ᑖᒃᑯᐊ ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓚᐅᖅᑐᑦ ᐱᓪᓗᒋᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 

ᐅᓂᒃᑲᓕᐊᒥᓂᖏᓐᓂᑦ ᓰᑏᕝᕙ 16 ᐊᒻᒪ 17, 2014ᒥ. ᑖᑯᐊ ᓈᓚᓐᓃᑦ ᒪᑐᐃᖓᓚᐅᖅᑐᑦ 

ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ ᑕᑯᓐᓈᖅᑕᐅᔪᓐᓇᖅᑐᑎᒃ. ᓈᓚᓐᓃᑦ ᑕᕝᕙᑦᑕᐅᑎᒋ 

ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᓄᓇᕘᓕᒫᒧᓐ. ᓈᓚᓐᓂᕐᒥ ᐅᖃᐅᓯᒥᓃᑦ ᓇᕿᑦᑕᖅᓯᒪᔪᑦ 

ᐱᔭᐅᔪᓐᓇᕐᒥᔪᑦ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᓴᖅᑭᔮᖅᑎᑦᑎᕕᖓᒍᑦ.  
 

ᐅᖃᖅᑏ, ᑲᑎᒪᔨᕋᓛᑦ ᖁᕕᐊᒋᔭᖃᕕᐅᑎᓚᐅᖅᑐᑦ ᑐᓐᖓᓱᑦᑎᑦᑎᒋᐊᔅᓴᖅ ᕌᓂ ᑳᒻᕗᒥᒃ, 

ᑐᖏᓕᕆᔭᐅᔪᒥᒃ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᒧᓐ, ᐊᒻᒪᓗ ᒥᓯᐊᓪ ᓵᓪᕚᓪ, ᖃᐅᔨᓴᖅᑎᐅᔪᖅ 

ᑕᒻᒪᖅᓯᒪᔪᖅᓯᐅᑏᑦ ᐊᓪᓚᕝᕕᖓᓃᓐᖔᖅᑐᖅ ᓈᓚᑦᑎᑦᑎᓂᑦᑎᓐᓄᑦ. ᑕᒪᒃᑮ ᑖᒃᑯᐊ 

ᐱᓕᕆᓪᓗᐊᖅᓯᒪᒻᒪᑎᒃ ᓄᓇᕗᒥᑦ ᑕᒻᒪᖅᓯᒪᔪᖅᓯᐅᖅᑐᑎᒃ ᒫᓐᓇᒃᑰᓯᒪᔪᖅ ᐊᕐᕋᒍᓂ ᐊᒻᒪᓗ 

ᖃᐅᔨᒪᓂᖏᒃ ᐃᓕᓯᖃᑕᐅᔪᓐᓇᕐᓂᖏᓪᓗ ᖁᔭᒋᔭᐅᒻᒪᕆᑉᐴᒃ. 
 

ᐅᖃᖅᑏ, ᑕᐃᓯᒃᑲᓐᓂᕈᒪᒻᒥᔪᖓ ᖁᔭᓕᓗᒋᑦ ᐃᓚᐅᓚᐅᖅᑐᐃᑦ ᐅᖃᕆᐊᖅᑐᖅᓯᒪᑎᑕᐅᔪᑦ ᓄᓇᕗᑦ 

ᒐᕙᒪᖓᑕ ᐃᓄᓕᕆᔨᒃᑯᓐᓃᖔᖅᑐᑦ ᓈᓚᓐᓂᖃᖅᑎᓪᓗᑕ. ᒥᔅᑐ ᒪᒃᑖᓄᑦ, ᐊᑕᑲᐃᓐᓇᖅᑐᖅ 

ᒥᓂᔅᑕᒧᓐ ᑐᖏᓕᐅᓪᓗᓂ, ᒥᔅᑐ ᒫᒃ ᐋᓄᑦ, ᑐᖏᓕᕆᔭᐅᔪᖅ ᐊᖏᔪᖅᑳᖓᓄᑦ ᐃᓄᓕᕆᔨᒃᑯᑦ 

ᐊᒻᒪᓗ ᒥᔅᑐ ᐋᕗᕉᔅ ᐆᔭ, ᑖᓐᓇ ᐃᓄᓕᕆᔨᒃᑯᑦ ᒪᒃᑯᑦᑐᓂᒃ ᓴᐳᔾᔨᔨ, ᓴᖅᑭᔮᔪᒻᒪᑕ ᑭᒡᒐᖅᑐᐃᓪᓗᑎᒃ 

ᐃᓄᓕᕆᔨᒃᑯᓐᓂᑦ. ᑲᑎᒪᔨᕋᓛᑦ ᐊᒃᓱᐊᓗᒃ ᑯᓅᒻᒥᓚᐅᖅᑐᑦ ᑕᐃᓐᓇ ᐊᖏᔪᖅᑳᖑᔪᖅ ᒪᒃᑯᑦᑐᓂᒃ 

ᐃᓚᒌᓂᓪᓗ ᐱᔨᑦᑎᕋᖅᑎᓄᑦ ᓈᓚᓐᓂᕐᒦᓚᐅᓐᖏᒻᒪᓐ, ᑕᐃᒫᖏᓛᒃ ᐊᑐᖅᓯᒪᔭᖏᑦ ᐊᒻᒪᓗ 

ᐃᓚᐅᓪᓚᕆᖃᑕᐅᖃᑦᑕᖅᓯᒪᓂᖓ ᐊᑐᖅᑎᓪᓗᒋᑦ ᐱᔪᓐᓇᐅᑎᖏᓐᓂᑦ ᐱᔪᓐᓇᕐᓂᖏᓐᓂᓪᓗ 

ᐱᑕᖃᕆᐊᓕᓐᓂᒃ ᐊᑐᓕᖅᑎᑦᑎᒐᓱᓐᓂᐊᕐᓗᓂ ᒐᕙᒪᒃᑯᑦ ᒪᒃᑯᑦᑐᓄᑦ ᐃᓚᒌᓄᓪᓗ ᐱᖁᔭᖓᓂᒃ 

ᐱᑎᑦᑎᔪᓐᓇᓚᐅᕋᓗᐊᕐᒪᓐ ᑲᑎᒪᔨᕋᓛᓂᒃ ᑐᑭᓯᒋᐊᕈᑎᒃᓴᓂᑦ ᐱᔾᔪᑎᓕᓐᓂᒃ ᐊᒃᓱᕈᕐᓇᖅᑐᓂᒃ 

ᐃᓄᓕᕆᔨᒃᑯᓐᓄᑦ ᓵᓐᖓᔭᐅᕙᑦᑐᓂᒃ ᑐᕌᒐᓕᐊᒥᓂᖏᓐᓄᑦ ᒪᒃᑯᑦᑐᓄᑦ ᐃᓅᓱᑦᑐᓄᓪᓗ ᓄᓇᕗᒥ 

ᑎᑭᐅᑎᒐᓱᐊᖅᑐᑎᒃ.  ᐱᑕᖃᓐᖏᑎᓪᓗᒍ ᑐᑭᒧᐊᒃᑎᑦᑎᔨ ᓱᕈᓯᓕᕆᓂᕐᒧᑦ ᐃᓚᒌᒃᓄᓪᓗ 

ᐱᔨᑦᓯᕈᑎᓄᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᐃᓱᒫᓗᒍᑎᓂᒃ ᓴᖅᑭᑦᑎᖃᓕᓚᐅᖅᑐᖅ. 
 

ᐅᖃᖅᑏ, ᐱᒻᒪᕆᐅᓘᒻᒪᓐ ᐃᓱᒪᒋᒋᐊᕈᑦᑎᒍ ᓱᒻᒪᓐ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓ 

ᖃᐅᔨᓴᒃᑲᓐᓂᓚᐅᕐᒪᖔᖅ ᓄᓇᕗᒥ ᓱᕈᓯᓛᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᒃ. ᑕᐃᓐᓇ 2014ᒥ 

ᑕᒻᒪᖅᓯᒪᔪᖅᓯᐅᕐᓂᖅ ᖃᐅᔨᒋᐊᒃᑲᓂᕐᓂᐅᓚᐅᕐᒪᓐ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᕆᔪᔭᖏᓐᓂᑦ 

2011ᒥ ᐱᔾᔪᑎᓕᓐᓂᒃ ᒪᒃᑯᑦᑐᓄᑦ, ᐃᓅᓱᑦᑐᓄᑦ ᐊᒻᒪᓗ ᐱᓚᒌᓄᑦ ᐃᑲᔫᑎᐅᔪᓂᒃ 

ᐱᔨᑦᑎᕋᐅᑎᐅᔪᓂᓪᓗ ᓄᓇᕗᒥ. ᑕᐃᔅᓱᒪ 2011ᒥ ᑕᒻᒪᖅᓯᒪᔪᖅᓯᐅᕐᓂᖅ ᑐᕋᒐᖃᔪᒻᒪᓐ 

ᖃᐅᔨᓴᕐᓂᕐᒥᒃ ᓄᓇᕗᑦ ᒐᕙᒪᖓᑕ ᐱᓕᕆᓂᕆᓯᒪᔭᖏᓐᓂᑦ ᐊᑐᖅᑐᑎᒃ ᓇᒻᒥᓂᖅ 

ᐊᑐᐊᒐᓕᐊᕆᓯᒪᔭᒥᓂᒃ, ᒪᓕᑦᑐᑎᓪᓗ ᓇᒻᒥᓂᖅ ᒪᓕᒐᓕᐊᕆᓯᒪᔭᒥᓂᒃ ᐱᓪᓗᒋᑦ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᐱᔨᑦᑎᕋᐅᑎᐅᕙᑦᑐᑦ ᓄᓇᕗᒥ. ᑕᐃᓐᓇ 2011ᒥ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᖓ ᐃᓗᓕᖃᓚᐅᕐᒪᓐ ᐊᕙᑎᓂᒃ (20) ᐊᑐᓕᖁᔭᓕᐊᒥᓂᕐᓂᒃ, 

ᐊᒻᒪᓗ ᑕᕝᕙᓐᖓᓐ 14 ᐊᑐᓕᖁᔭᓕᐊᑦ ᐱᔾᔪᑎᖃᓚᐅᖅᑐᑦ ᓱᒋᐊᖅᑕᐅᔭᕆᐊᓕᓐᓂᒃ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᐱᔨᑦᑎᕋᐅᑎᓂᒃ, ᐱᖓᓱᑦ ᐊᑐᓕᖁᔭᓕᐊᑦ ᐱᔾᔪᑎᖃᖅᑐᑎᒃ ᑎᒍᐊᖅᑐᓕᕆᓂᕐᒥᒃ, 

ᒪᕐᕈᒃ ᐱᔾᔪᑎᖃᖅᑐᑎᒃ ᑭᒃᑯᑐᐃᓐᓇᐃᑦ ᐋᓐᓂᐊᖅᑕᐃᓕᓂᖏᓐᓂᑦ ᐊᒻᒪᓗ ᐊᑕᐅᓯᖅ ᐱᔾᔪᑎᖃᖅᑐᓂ 

ᑐᑭᒧᐊᑦᑎᑦᑎᓂᕐᒥᒃ ᑲᑐᔾᔭᐅᔪᓂᒃ ᐱᓕᕆᐊᖑᔪᓂᒃ ᐊᑕᐅᓯᐅᓐᖏᑦᑐᒧᓐ ᐱᓕᕆᕖᓐᒧᓐ. 
 

ᑕᐃᓐᓇ 2011ᒥ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖓ ᒪᓕᒐᓕᐅᖅᕕᒻᒨᖅᑕᐅᔪᒻᒪᓐ 

ᕿᒥᕐᕈᔭᐅᔪᓪᓗᓂᓗ ᓄᓇᕘᑉ ᐱᖓᔪᖏᓐᓄᑦ ᒪᓕᒐᓕᐅᖅᑎᖏᓐᓄᑦ. ᔫᓂ 2011ᒥ, 

ᐊᓐᓂᐊᖃᕐᓇᖏᑦᑐᓕᕆᓂᕐᒧᓐ ᒥᓂᔅᑕ ᒪᓕᒐᓕᐅᖅᕕᒻᒧᓐ ᓴᖅᑮᓇᐅᖅᓯᒪᒻᒪᓐ ᓱᒋᐊᕐᓂᐅᓂᐊᖅᑐᓄᑦ 

ᐸᕐᓇᐅᑎᒥᒃ ᑭᐅᔾᔪᑎᐅᔪᒥᒃ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓂᑦ 

(ᒪᓕᒐᓕᐅᖅᕕᒻᒧᓐ ᓴᖅᑭᖅᑕᐅᓯᒪᔪᖅ ᓈᓴᐅᑎᓕᒃ 59 – 3(3)) ᐃᓗᓕᖃᖅᑐᒥᒃ ᒫᓐᓇᑦᑎᐊᒧᓐ, 

ᐅᐊᑦᑎᐊᕈᐸᓗᒻᒧᓐ, ᐊᒻᒪᓗ ᓯᕗᓂᑐᖃᑦᑎᓐᓄᑦ ᓱᒋᐊᕐᓂᐅᓂᐊᖅᑐᓄᑦ ᐸᕐᓇᐅᑎᓂᒃ 

ᐊᐅᓚᔾᔭᐃᒋᐊᕈᑕᐅᓂᐊᖅᑐᓂᒃ ᐱᓪᓗᒋᑦ ᐃᓛᒃᑯᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᒥᓂᖏᑦ. 

ᑲᑎᒪᔨᕋᓛᑦᑕᐅᖅ ᑐᓂᓯᓚᐅᕐᒥᒻᒪᑕ ᐅᓂᒃᑳᓕᐊᒥᓂᕐᒥᓂᒃ ᐱᔾᔪᑎᓕᓐᓂᒃ ᕿᒥᕐᕈᓂᕆᓚᐅᖅᑕᒥᓂᒃ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑲᓕᐊᒥᓂᖏᓐᓂᑦ ᐃᓗᓕᖃᖅᑐᓂᒃ ᐊᒥᓱᑲᓪᓚᓐᓂᒃ 

ᐊᑐᓕᖁᔭᓕᐊᒥᓂᒃ ᐊᔾᔨᖃᖅᑐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᒥᓂᖏᓐᓂᑦ, ᐊᒻᒪᓗ 

ᑲᔪᖏᖅᓴᐃᓪᓗᑎᒃ ᑖᔅᓱᒥᖓ ᐱᓕᕆᕕᒻᒥᒃ ᐅᓕᖅᑲᐃᖁᔨᓪᓗᑎᒃ "ᓈᒻᒪᑦᑐᓂᒃ ᑐᑭᓯᐅᒪᔾᔪᑎᓂᒃ 

ᐊᐅᓚᑦᑎᒍᑎᓂᒃ ᐊᒻᒪ ᐅᓂᒃᑳᓕᐅᕈᑎᓂᒃ." ᑲᑎᒪᔨᕋᓛᑦ ᑐᒃᓯᕋᓚᐅᕐᒥᔪᑦ ᑐᓴᖅᑎᑕᐅᖃᑦᑕᕈᒪᓪᓗᑎᒃ 

ᐊᑐᓕᖅᑎᑕᐅᕙᓪᓕᐊᓂᖏᓐᓂᑦ ᓱᒋᐊᕐᓂᐅᒐᔭᖅᑐᓄᑦ ᐸᕐᓇᐅᑏᑦ ᑲᑎᒪᖅᔪᐊᕕᒻᒥ.  
 

ᓰᑏᕝᕙᐅᑎᓪᓗᒍ 2011ᒥ ᐊᒻᒪᓗ ᓰᑏᕝᕙᐅᑎᓪᓗᒍ 2013ᒥ, ᐋᓐᓂᐊᖃᕐᓇᖏᑦᑐᓕᕆᓂᕐᒧᓐ 

ᐃᓄᓕᕆᔨᒃᑯᓐᓄᓪᓗ ᒥᓂᔅᑕ ᒪᓕᒐᓕᐅᖅᕕᒻᒧᓐ ᓴᖅᑮᓚᐅᕐᒪᓐ ᒐᕙᒪᒃᑯᑦ ᑭᐅᔾᔪᑎᖏᓐᓂᑦ 

ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᓐᓄᑦ ᐃᓚᖃᕐᒪᑕ ᓇᓗᓇᐃᖅᑐᖅᓯᒪᔪᓂᒃ ᐱᕙᓪᓕᐊᓂᕆᓯᒪᔭᖏᓐᓂᑦ 

ᓱᒋᐊᖅᓯᒐᓱᐊᖅᑐᑎᒃ ᐊᑐᓕᖁᔭᐅᔪᓂᒃ ᓴᖅᑭᖅᑕᐅᓯᒪᔪᓂᒃ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ 

ᑕᑯᔪᖓ, ᖃᓄᐃᓕᕙᓪᓕᐊᓯᒪᓂᖓᓂᑦ 2011ᒥ ᓱᒋᐊᕐᓂᐅᒐᔭᖅᑐᓄᑦ ᐸᕐᓇᐅᑎᒥ ᐅᓂᒃᑳᓂᒃ 

ᑐᓂᓯᔪᖃᓚᐅᖅᓯᒪᓐᖏᒻᒪᓐ ᒪᓕᒐᓕᐅᖅᕕᒻᒧᓐ.  
 

ᐅᖃᖅᑎ, ᐱᒻᒪᕆᐊᓘᒻᒪᓐ ᐅᖃᐅᓯᐅᒋᐊᖃᖅᑐᓂᓗ ᐊᒥᓱᐊᖅᑎᑲᓪᓚᑦᑐᑎᒃ ᐱᒋᐊᖅᑎᑦᑎᓯᒪᓕᕐᒪᑕ 

ᓱᒋᐊᕋᓱᐊᖅᑐᑎᒃ ᐃᓱᒫᓗᓇᖅᑐᓂᒃ ᐱᔾᔪᑎᓕᓐᓂᒃ ᓱᕈᓰᑦ ᖃᓄᐃᓐᖏᑦᑎᐊᕆᐊᖃᕐᓂᖏᓐᓂᑦ 

ᐊᒻᒪᓗ ᐊᑦᑕᓇᖅᑐᓕᕆᓂᕐᒥᒃ ᓴᐳᔾᔨᓂᕐᒥᓪᓗ ᓱᕈᓯᕐᓂᒃ ᐃᓅᓱᑦᑐᓂᓪᓗ ᓄᓇᕗᒥ.  
 

2010ᖑᑎᓪᓗᒍ, ᖃᐅᔨᒪᓂᐊᔪᓂᒃ ᑕᐅᖅᓯᕋᐅᑎᖃᕐᓂᕐᒧᓐ ᑲᑎᒪᓂᐅᔪᔪᖅ ᑲᑎᑎᑦᑎᒍᑕᐅᔪᒻᒪᓐ 

ᓇᒥᓕᒫᖅ ᓄᓇᕗᒥᐅᑕᕐᓂᒃ ᐅᖃᐅᓯᖃᕈᓐᓇᓂᐊᕐᒪᑕ ᓱᕈᓰᑦ ᖃᓄᐃᓐᖏᑦᑎᐊᖅᑎᑕᐅᒐᓱᐊᖅᑐᑎᒃ 

ᐱᓕᕆᓂᐅᕙᑦᑐᓂᒃ. ᑖᔅᓱᒪ ᑲᑎᒪᓂᐅᑉ ᑭᖑᓪᓕᐹᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᐃᓗᓕᖃᔪᒻᒪᑕ 

ᐊᒥᓱᑲᓪᓚᓐᓂᒃ ᐊᑐᓕᖁᔭᐅᔪᓂᒃ ᐱᔾᔪᑎᓕᓐᓂᒃ ᖃᓄᐃᓕᖓᓂᕆᓕᖅᑕᖏᓐᓂᒃ ᓱᕈᓯᕐᓄᑦ 

ᓴᐳᔾᔨᔾᔪᑏᑦ ᓄᓇᕗᒥ, ᓵᓐᖓᑦᑎᒋᐊᕐᓗᑎᒃ ᐃᓄᐃᑦ ᐃᓕᖅᑯᓯᖏᓐᓂᑦ ᐅᒃᐱᕆᔭᖏᓐᓂᑦ 

ᐃᓚᓕᐅᔾᔨᓂᕐᒥᒃ ᐊᒻᒪᓗ ᐃᓚᐅᕕᐅᓂᖅᓴᐅᓗᑎᒃ ᓄᓇᓕᓐᓄᑦ ᐃᓚᒌᓄᓪᓗ. 
 

2011ᒥ, ᕿᒥᕐᕈᓂᐅᔪᖅ ᓄᓇᕗᒥ ᓱᕈᓯᕐᓄᑦ ᖃᓄᐃᓐᖏᑦᑎᐊᕋᓱᐊᕈᑎᓂᒃ ᐊᑐᖅᑕᐅᓲᓂᑦ 

ᐱᓕᕆᐊᖑᔪᒻᒪᓐ ᑲᓇᑕᒥ ᓱᕈᓯᕐᓂᒃ ᖃᓄᐃᓐᖏᑎᑦᑎᒐᓱᐊᖅᑏᑦ ᑎᒥᖁᑎᖓᓄᑦ, ᐊᒻᒪᓗ ᑕᐃᒃᑯᐊ 

ᐅᓂᒃᑲᓕᐊᒥᓂᖏᑦ, ᓄᓇᕗᒥ ᐃᓄᓕᕆᓂᕐᒥᒃ ᕿᒥᕐᕈᓂᖅ, ᐊᒥᓱᑲᓪᓚᓐᓂᑦ ᐊᑐᓕᖁᔭᓕᐅᔪᒻᒪᑕ 

ᐅᖃᐅᓯᖃᓗᐊᓐᖑᐊᖅᑐᓂᒃ ᐃᓚᓕᐅᔾᔨᓂᕐᒥᒃ ᐱᖅᑯᓯᑐᖃᕐᓂᒃ, ᓄᓇᓕᓐᓂᒃ, ᐃᓚᒌᓂᑦ ᐊᒻᒪᓗ 

ᐃᓐᓇᑐᖃᕐᓂᒃ ᐃᓅᓱᑦᑐᓂᓪᓗ ᐊᖅᑭᒋᐊᕆᔾᔪᑎᒃᓴᓂᑦ ᕿᓂᓕᕋᐃᑉᐸᑕ. 
 

ᑕᐃᒪᓕ ᐊᑯᓐᓂᖓᓂ 2011 ᐊᒻᒪ 2013, ᒪᓕᒐᓕᐅᖅᕕᒃ ᐊᖏᖅᓯᓚᐅᕐᒪᓐ ᐊᒥᓱᑲᓪᓚᓐᓂᒃ 

ᐊᓯᔾᔩᒍᑎᒃᓴᓂᑦ ᓄᓇᕗᒥ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᕐᓂᕐᒧᓐ ᐱᖁᔭᖓᓂᑦ, ᐅᑯᐊ 

ᐆᑦᑑᑎᒋᓗᒋᑦ; ᐃᖅᑲᖅᑐᐃᕕᒃᑯᑦ ᓈᓛᓐᓂᖅᑕᖃᕆᐊᖃᕐᓗᓂ ᐃᓪᓗᐃᑦ ᐋᖅᑭᑦᑕᐅᓯᒪᔪᑦ 

ᐊᓂᒍᓚᐅᓐᖏᓐᓂᖏᓐᓂ ᖃᖓᓕᒫᒃᑯᑦ ᓱᕈᓯᕐᓂᒃ ᐃᓄᓕᕆᔨᒃᑯᓐᓄᑦ ᑎᒍᔭᐅᔪᖃᕐᓂᕋᐃᑉᐸᓐ; 

ᐋᖅᑭᒋᐊᖅᑕᐅᓗᑎᒃ ᐅᖃᐅᓰᑦ ᐱᔾᔪᑎᓖᑦ ᓄᓇᖃᖅᑳᖅᓯᒪᔪᓂᒃ ᓱᕈᓯᕐᓂᒃ ᐊᒻᒪᓗ ᑎᒥᐅᔪᐃᑦ 

ᐃᑉᐱᒋᔭᖃᕆᐊᖅᔫᒥᖁᓪᓗᒋᑦ ᓄᓇᕗᒥᐅᑕᐃᑦ ᑭᒃᑰᓂᖏᓐᓂᑦ; ᑲᐅᔨᒪᒐᓱᐊᕐᓂᖅ ᑖᓐᓇ ᐱᖁᔭᖅ 

ᑐᑭᑖᖅᑎᑕᐅᖃᑦᑕᕐᓗᓂ ᒪᓕᓪᓗᑎᑦ ᐃᓄᐃᑦ ᐅᑉᐱᕆᔭᖏᓐᓂᑦ; ᓴᐳᔾᔨᒍᑎᖃᕐᓂᖅ ᓱᕈᓯᕐᓂᒃ 

ᐱᓪᓗᒋᑦ ᓱᕈᓰᑦ ᖁᓄᔪᕐᓂᐊᖅᑕᐅᓪᓗᑎᒃ ᐊᔾᔨᓕᐅᖅᑕᐅᖃᑦᑕᓲᑦ ᐊᒻᒪᓗ ᐃᓚᒌᑦ 

ᓂᓐᖓᐅᑎᖃᑦᑕᕐᓂᖏᓐᓂᑦ; ᐱᑕᖃᖅᑎᑦᑎᓂᖅ ᐃᑲᔪᕐᓂᐊᓂᕐᒧᓐ ᐊᖏᖃᑎᒌᒍᑎᓂᒃ ᐃᓅᓱᑦᑐᓄᑦ 

ᐅᑭᐅᓕᓐᓄᑦ ᐃᓱᖃᓪᓗᒍ 26 ᐊᒻᒪᓗ ᐱᑕᖃᕆᐊᖃᖅᑎᑎᓐᖏᓪᓗᓂ ᐋᓐᓃᒐᓱᐊᖅᑐᓂᒃ 

ᓱᓕᓐᖏᑦᑐᓂᓪᓗ ᐅᓂᒃᑲᓕᐊᓂᒃ. ᑕᓐᓇ ᐱᖁᔭᖅ ᐊᓯᔾᔨᖅᑕᐅᓚᐅᕐᒥᔪᖅ ᐊᓯᐊᒎᖅᕕᖃᖁᓇᒍ 

ᑕᐃᓐᓇ ᐊᖏᔪᖅᑳᖑᔪᖅ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᖅᑎᓄᑦ ᓱᒋᐊᕐᓂᖃᕆᐊᖃᕐᒪᓐ 

ᐊᑐᓕᖁᔭᓕᐅᖅᑐᖃᖅᐸᓐ ᐱᓪᓗᒍ ᓱᕈᓯᖅ ᐱᓯᒪᔭᖓ ᐃᓅᒍᓐᓃᖅᐸᓐ ᐅᕝᕙᓘᓐᓃᑦ 

ᐃᓅᒍᓐᓃᕈᑕᐅᔪᓐᓇᖅᑐᒥᒃ ᐋᓐᓂᖅᐸᓐ, ᐊᒻᒪᓗ ᐅᖃᖅᓯᒪᓪᓗᑎᒃ ᑕᓐᓇ ᐊᖏᔪᖅᑲᑉ 

ᐊᕐᕌᒍᑕᒫᖅᓯᐅᑎᖓ ᐅᓂᒃᑳᓕᐊᒥᓂᖓ ᒪᓕᒐᖠᐅᖅᕕᒻᒧᓐ ᓴᖅᑭᖅᑕᐅᖁᔭᐅᓪᓗᓂ. 
 

ᐅᖃᖅᑏ, 2012ᒥ, ᒪᓕᒐᒃᓴᓂᒃ ᓴᖅᑮᔪᖃᓚᐅᖅᑐᖅ ᓄᓇᕗᑦ ᒪᓕᒐᓕᐅᖅᕕᖓᓄᑦ 

ᓴᖅᑮᒍᓐᓇᑎᑦᑎᔪᒥᒃ ᐊᓪᓚᕝᕕᖓᓂ ᓄᓇᕗᒥ ᓱᕈᓯᕐᓄᑦ ᐃᓅᓱᑦᑐᓄᓪᓗ ᑭᒡᒐᑐᖅᑎᖃᕈᓐᓇᓂᐊᕐᒪᑕ, 

ᑕᐃᓐᓇᓗ ᐊᖁᑦᑕᐅᓗᓂ ᐃᓄᐃᑦ ᐱᖅᑯᓯᖏᓐᓄᑦ ᐊᒻᒪᓗ ᐃᓄᐃᑦ ᐃᓅᖃᑎᒌᓐᓂᕐᒧᓐ 

ᐅᑉᐱᕆᔭᖏᓐᓂᑦ, ᐱᓕᕆᕙᒃᑲᔭᕐᒪᓐ ᐃᑲᔪᖅᓰᓗᓂ ᐱᔪᓐᓇᐅᑎᖏᓐᓂᑦ ᐃᑉᐱᒋᔭᐅᓂᖏᓐᓂᓪᓗ 

ᓱᕈᓰᑦ ᐃᓅᓱᑦᑐᓪᓗ ᐊᒻᒪᓗ ᐃᑲᔪᕐᓗᑎᒃ ᒪᓕᒐᓕᐅᖅᕕᒻᒥᒃ ᓄᓇᕗᓪᓗ ᒐᕙᒪᖓᓂᑦ 

ᖃᐅᔨᒪᑦᑎᐊᕋᓱᐊᕐᓗᑎᒃ ᑕᒪᒃᑯᐊ ᐱᒋᐊᓕᖏᑦ ᓱᕈᓰᑦ ᐃᓅᓱᑦᑐᐃᓪᓗ ᐱᔭᐅᕙᒃᑲᓗᐊᕐᒪᖔᑕ.  

ᓄᓇᕗᒥ ᓯᕗᓪᓕᖅᐸᖓ ᓱᕈᓯᕐᓄᑦ ᐃᓅᓱᑦᑐᓄᓪᓗ ᑭᒡᒐᑐᖅᑎ, ᓯᐅᕆ ᒪᒃᓂᐅ-ᒧᓚᒃ, 

ᑎᒃᑯᐊᖅᑕᐅᔪᒻᒪᓐ ᔫᓂ 2, 2014ᒥ ᐊᒻᒪᓗ ᑖᒃᑯᐊ ᑲᑎᒪᔨᕋᓛᑦ ᖁᕕᐊᒋᔭᖃᔪᓪᓗᑎᒃ 

ᒪᓕᒐᓕᐅᖅᕕᒻᒥ ᐳᓛᕆᐊᖅᓯᒪᔪᒻᒪᓐ ᑕᑯᕋᓐᓈᕆᐊᖅᑐᖅᑐᓂ ᒫᓐᓇᕈᓘᔪᔪᖅ  ᓈᓚᓐᓂᖃᖅᑎᓪᓗᑕ 

ᐱᓪᓗᒍ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ 

ᐅᓂᒃᑳᓕᐊᕆᓯᒪᔭᖏᓐᓂᑦ ᐱᔾᔪᑎᓕᓐᓂᒃ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᔪᓂᒃ ᓄᓇᕗᒥ. 
 

ᐅᖃᖅᑏ, ᐄᐳᕈ 2013ᒥ, ᒐᕙᒪᒃᑯᑦ ᓴᖅᑮᓚᐅᕐᒪᑕ ᓄᑖᒥᒃ ᐱᓕᕆᕕᐅᔪᒥᒃ 

ᐃᓄᓕᕆᔨᒃᑰᓂᐊᓕᖅᑐᒥᒃ, ᐊᕕᑦᑎᑕᐅᓪᓗᑎᒃ ᐃᓄᓕᕆᔨᒃᑯᑦ ᑕᐃᑲᓐᖓᓐ 

ᐋᓐᓂᐊᖃᕐᓇᖏᑦᑐᓕᕆᔨᒃ ᐊᒻᒪ ᐃᓄᓕᕆᔨᒃᑰᕙᓚᐅᖅᑐᓂᒃ ᐊᒻᒪᓗ ᑲᑎᑎᑦᑎᓪᓗᑎᒃ ᐊᓯᖏᓐᓂᑦ 

ᐱᓕᕆᕕᓐᓂᑦ. ᑖᔅᓱᒪ ᓄᑖᑉ ᐱᓕᕆᕕᐅᑉ ᓴᖅᑭᖅᑕᐅᓂᖓ ᐱᕕᖃᖅᑎᑦᑎᓂᐊᓕᖅᑐᖅ 

ᓵᓐᖓᑦᑎᒋᐊᕈᓐᓇᓂᖅᓴᐅᓂᕐᒥᒃ ᐃᓱᒫᓗᓇᖅᑐᓂᒃ ᐱᔾᔪᑎᓕᓐᓂᒃ ᓱᕈᓯᕐᓄᑦ, ᐃᓅᓱᑦᑐᓄᑦ ᐊᒻᒪᓗ 

ᐃᓚᒋᓄᑦ ᐱᔨᑦᑎᕋᐅᑎᓄᑦ ᑕᐃᒪᓐᖓᐅᕙᓚᐅᕐᒪᓪᓕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐃᓄᓕᕆᔨᒃᑯᓪᓘᕙᓚᐅᕐᒪᑕ ᐊᒻᒪᓗ ᑕᒪᒃᑯᐊ ᐋᓐᓂᐊᖃᑯᑖᑦᑐᑦ ᐱᓯᒪᔭᐅᓂᖏᓐᓄᑦ ᐱᔨᑦᑎᕋᐅᑎᑦ 

ᐊᓯᖏᓪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒨᖓᔪᑦ ᐱᓕᕆᐊᖑᒋᐊᓖᑦ ᐊᒥᓱᐊᓗᓐᓄᑦ ᐱᓕᕆᔾᔪᑎᓄᑦ 

ᐃᖅᑲᓇᐃᔭᖅᑎᓄᓪᓗ ᐱᓕᕆᐊᖑᕙᓚᐅᕐᒪᑕ. 

 

ᐅᖃᖅᑏ, ᐅᖃᐅᓯᖃᕈᓚᓪᓗᖓ ᑲᑎᒪᕋᓛᑦ ᑲᖔᓚᐅᕐᓂᖓᓂᒃ ᐱᕙᓪᓕᐊᓂᖃᓐᖏᓗᐊᕐᒪᑕ 

ᒐᕙᒪᒃᑯᑦ ᑭᐅᓇᓱᒃᑎᓪᓗᒋᑦ ᐊᑐᓕᖁᔭᓕᐊᖑᓚᐅᖅᑐᓂᒃ ᓴᖅᑭᑕᐅᓂᑯᓂᒃ 2011-ᖑᑎᓪᓗᒍ 

ᐱᔾᔪᑎᖃᖅᑐᓂᒃ ᐱᔨᑦᓯᕈᑎᓂᒃ ᓱᕈᓯᕐᓄᑦ, ᒪᒃᑯᒃᑐᓄᑦ ᐊᒻᒪ ᐃᓚᔮᕇᓄᑦ ᓄᓇᕗᒥ. 

ᐱᒻᒪᕆᐅᕗᖅ ᐃᖅᑲᐅᒪᔭᕆᐊᒃᓴᖅ ᓇᓕᐊᖑᓪᖤᕋᓗᐊᐸᑦ ᓄᓇᕗᑦ ᒐᕙᒪᒃᑯᖏᑕ 

ᐱᓕᕆᕕᖓᑦ ᑎᓕᔭᐅᓯᒪᔾᔪᑎᖃᕐᒪᑕ ᐱᔨᑦᓯᕈᑎᖃᕐᓗᑎᒃ ᓱᕈᓯᕐᓄᑦ ᐊᒻᒪ ᒪᒃᑯᒃᑐᓄᑦ 

ᓄᓇᕗᒥ ᐱᔨᑦᓯᕆᐊᖃᕐᒪᑕ, ᖃᑦᓯᐊᖅᑎ ᐊᓯᔾᔨᖃᑦᑕᕋᓗᐊᖅᐊᑕ ᐊᖓᔪᖅᑳᕆᔭᖏᑦ 

ᐅᓂᒃᑳᓕᐅᕐᕕᒋᔭᕆᐊᖃᖅᑕᖏᑦ, ᑖᒃᑯᐊ ᐱᖁᔭᕐᔪᐊᑦ ᒪᓕᒐᖃᖅᑎᑦᑎᖕᒪᑕ, ᐊᑐᖅᑕᐅᓪᓗᓂ 

ᑖᓐᓇ ᓱᕈᓯᕐᓄᑦ ᐃᓚᔮᕇᓄᑦ ᐱᖁᔭᕐᔪᐊᑦ, ᑖᒃᑯᐊ ᒪᓕᒃᑕᐅᔭᕆᐊᖃᖅᑐᑦ.   ᑕᐃᒪᓕ 

ᓴᖅᑭᖅᑕᐅᓚᐅᕐᒪᑕ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ 

ᐅᓂᒃᑳᓕᐊᒥᓂᖏᓐᓂ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᒃ ᓄᓇᕗᒥ, ᒐᕙᒪᒃᑯᑦ ᒪᓕᒐᓱᐊᕐᓂᖓ 

ᒪᓕᒐᖅᑎᒍᑦ ᒪᓕᒋᐊᖃᓕᖅᓯᒪᔭᖏᓐᓂᑦ ᖁᑦᑎᓂᖅᓴᒻᒪᕆᐅᔭᕆᐊᓕᒃ. 

 

ᐅᖃᖅᑏ, ᑕᖅᓴᐅᓂᖅᓴᕈᖅᑎᓯᒪᒐᒃᑭᑦ ᓯᕗᓂᕆᓯᒪᔭᖏᑦ ᑕᑯᒃᓴᐅᖁᓪᓗᒍ  ᑕᒪᓐᓇ 

ᕿᒥᕐᕈᕋᑖᕐᓂᕆᓚᐅᖅᑕᕗᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ 

ᑕᒻᒪᖅᓯᒪᔪᖅᓯᐅᕐᓂᒥᓂᖏᓐᓂ ᑕᑯᔭᐅᖁᓪᓗᒍ ᑕᒪᓐᓇ ᐱᓕᕆᐊᖑᓪᓗᐊᑲᓪᓚᒃᓯᒪᒐᓗᐊᖅᑐᓂ, 

ᖃᓄᕐᓗ ᐊᐅᓚᑕᐅᒻᒪᖔᖅ ᐊᓯᕈᖅᑕᐅᓪᓗᓂ, ᐊᒻᒪᓗ ᑲᔪᓰᓐᓇᖅᑐᒥᒃ ᐊᒃᓱᕈᐃᓐᓇᕐᓂᖏᑕ 

ᓄᓇᓕᓐᓂ ᐃᓄᓕᕆᔨᖁᑎᑦᑕ ᐊᒻᒪᓗ ᐃᓄᓕᕆᔨᒃᑯᑦ ᐱᓕᕆᕕᖓᓐ ᐃᓘᓐᓇᑎᒃ ᐱᓪᓗᒋᑦ, ᓱᓕ 

ᐊᖏᔪᐊᓗᒻᒥᒃ ᐱᔭᒃᓴᖅᑕᖃᖅᐳᑦ. 

 

ᐅᖃᖅᑏ, ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ 

ᐅᓂᒃᑳᓕᐊᒥᓂᖏᓐᓂ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᒃ ᓄᓇᕗᒥ, ᓴᖅᑮᔪᒻᒪᓐ 6ᓂᒃ 

ᒐᕙᒪᒃᑯᓐᓄᑦ ᐊᑐᓕᖁᔭᓕᐊᖏᓐᓂᑦ ᓵᓐᖓᑦᑎᒋᐊᕐᓂᖅᓴᐅᔪᑦ ᐃᓱᒫᓗᓇᖅᑐᓂᒃ ᐅᖃᐅᓯᐅᓯᒪᔪᓂᒃ 

14ᓂ ᐊᑐᓕᖁᔭᓕᐊᒥᓂᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2011ᒥ ᐅᓂᒃᑲᓕᐊᒥᓂᖏᓐᓂ. 

ᐊᑐᓕᖁᔭᓕᐊᒥᓃᑦ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑳᓕᐊᒥᓂᖏᓐᓂ ᐅᖃᐅᓯᖃᖅᓯᒪᒻᒪᑕ 

ᐅᑯᓂᖓ: 

 

 ᐃᖅᑲᓇᐃᔭᖅᑎᓕᕆᓂᕐᒧᓐ ᐃᓱᒫᓘᑏᑦ: 

 ᑎᑭᐅᑎᓂᖅ ᖁᑦᑎᓐᓂᕆᒋᐊᓕᖏᓐᓄᑦ ᐱᔨᑦᑎᕋᕈᑎᓂᒃ ᑐᓂᕐᕈᑎᖃᕐᓂᐅᑉ; 

 ᓄᐊᑦᑎᓂᖅ ᐊᑐᕐᓂᕐᓗ ᑐᑭᓯᑎᑦᑎᒋᐊᕈᑎᓂᒃ ᖃᐅᔨᔭᐅᓯᒪᔪᓂᓪᓗ; ᐊᒻᒪ 

 ᐃᓚᐅᑎᑦᑎᓂᖅ ᐊᖏᖃᖅᑳᕆᔭᐅᔪᓂᒃ ᓄᓇᓕᓐᓂᓪᓗ. 

 

ᐅᖃᖅᑏ, ᑲᑎᒪᔨᕋᓛᑦ ᐊᖏᖃᑎᖃᖅᑐᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 

ᐊᑐᓕᖁᔭᓕᐊᒥᓂᖏᓐᓂᑦ ᐊᒻᒪᓗ ᑕᑯᒋᓪᓗᑎᒃ ᑖᓐᓇ ᒐᕙᒪ ᓇᒻᒥᓂᖅ ᑲᑎᒪᓂᒃᑯᑦ 

ᐊᖏᖃᑎᖃᖅᓯᒪᒻᒪᑕ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐊᑐᓕᖁᔭᓕᐊᒥᓂᖏᓐᓂᑦ. 

 

ᐅᖃᖅᑏ, ᑲᑎᒪᔨᕋᓛᑦ ᑲᑎᒪᑎᓪᓗᒋᑦ, ᒪᓕᒐᓕᐅᖅᑏᑦ ᐅᖃᐅᓯᖃᔪᒻᒪᑕ ᐊᒥᓱᓂᒃ ᐱᒻᒪᕆᐅᔪᓂᒃ 

ᐃᓱᒫᓗᓇᖅᑐᓂᒃ ᐊᐱᖅᑯᑎᓂᓪᓗ ᐱᓪᔪᑎᓕᓐᓂᒃ ᒐᕙᒪᒃᑯᑦ ᐊᑐᐊᒐᖏᓐᓂᑦ ᐱᓕᕆᔾᔪᓯᖏᓐᓂᓪᓗ 

ᐱᔾᔪᑎᓕᓐᓂᒃ ᐱᔨᑦᑎᕋᕐᓂᕐᒨᖓᔪᓂᒃ ᓱᕈᓯᕐᓂᒃ ᐃᓅᓱᑦᑐᓂᓪᓗ ᓄᓇᕗᒥ ᐊᒻᒪᓗ ᐊᒥᓱᑲᓪᓚᓐᓂᒃ 

ᐃᓱᒪᒋᔭᐅᔭᕆᐊᓕᓐᓂᒃ ᓴᖅᑭᓚᐅᖅᑐᓂᒃ ᑲᑎᒪᔨᕋᓛᑦ ᕿᒥᕐᕈᓂᖃᖅᑎᓪᓗᒋᑦ ᒫᓐᓇᓕᓴᐅᓛᓂᒃ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑲᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᓐ.  

 

ᑖᒃᑯᐊᓕ ᐱᔾᔪᑎᒋᓪᓗᒋᑦ, ᑲᑎᒪᔨᕋᓛᑦ ᐅᑯᓂᖓ ᐊᑐᓕᖁᔭᓕᐅᖅᐳᑦ: 

 

1. ᑖᓐᓇ ᓄᓇᕗᑦ ᒐᕙᒪᖓ, ᐃᓘᓇᖓ, ᖃᐅᔨᒪᒐᓱᐊᕐᓗᑎᒃ ᑕᒪᒃᑯᐊ ᓱᒋᐊᕐᓂᐅᓂᐊᖅᑐᓄᑦ 

ᐸᕐᓇᐅᑏᑦ ᓴᓇᔭᐅᕙᑦᑐᑦ ᓱᒋᐊᖅᓯᔾᔪᑕᐅᒐᓱᐊᖅᑐᑎᒃ ᐃᓱᒫᓘᑎᓂᒃ ᓴᖅᑭᖅᑕᐅᔪᓂᒃ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᓄᑦ ᑐᓂᔭᐅᖃᑦᑕᖁᓪᓗᒋᑦ ᑲᑎᒪᔨᕋᓛᓗᑦ ᓇᐅᑦᓯᖅᑐᖅᑎᐅᔪᓄᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᒥᓂᖏᓐᓄᑦ ᕿᓚᒻᒥᐅᔪᒥᒃ 

ᐱᔪᓐᓇᖅᓯᑐᐅᕋᐃᒍᑎᒃ. 

ᑲᑎᒪᔨᕋᓛᑦ ᖁᕕᐊᓱᓚᐅᖅᑐᑦ ᐱᒋᐊᔅᓴᖅ ᐃᓄᓕᕆᔨᒃᑯᑦ ᐱᓕᕆᕕᖓᑕ “ᐱᑦᑎᐊᕋᓱᐊᕐᓂᖅ 

ᓴᐳᔾᔨᓲᖑᒻᒪᓐ ᓱᒋᐊᕐᓂᐅᓂᐊᖅᑐᓄᑦ ᐸᕐᓇᐅᑎᒥᒃ ᑲᑎᒪᒋᐊᓕᕋᑖᖅᑎᓪᓗᒋᑦ. ᑭᓯᐊᓂᓕ 

ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑏᑦ ᐱᕕᖃᑦᑎᐊᓚᐅᓐᖏᒻᒪᑕ ᑎᑎᕋᖅᓯᒪᔪᓂᒃ 

ᐅᖃᓕᒫᖅᑳᕆᐊᔅᓴᖅ ᓈᓚᓐᓂᖅᑕᖃᓚᐅᖅᑎᓐᓇᒍ ᐊᒻᒪᓗ ᐊᐱᖅᓱᑦᑎᐊᕈᓐᓇᓂᕐᒥᒃ ᐱᓕᕆᕕᐅᑉ 

ᐊᖏᔪᖅᑲᐅᑎᖏᓐᓂᑦ, ᐸᕐᓇᐅᑎᐅᑉ ᐃᓗᓕᖏᑦ ᐱᓪᓗᒋᑦ. 
 

ᑖᓐᓇ ᐃᓄᓕᕆᔨᒃᑯᑦ ᐱᓕᕆᕕᖓᑕ ᐱᑦᑎᐊᕋᓱᐊᕐᓂᖅ ᓴᐳᔾᔨᓲᖑᒻᒪᓐ ᓱᒋᐊᕐᓂᐅᓂᐊᖅᑐᓄᑦ 

ᐸᕐᓇᐅᑎ ᓴᖅᑮᒍᒪᒻᒪᓐ 19ᓂᒃ ᐊᑐᓕᖁᔭᓕᐊᓂᒃ ᑭᐅᔾᔪᑎᒋᓗᒋᑦ 6ᓄᑦ ᐊᑐᓕᖁᔭᓕᐊᖑᓚᐅᖅᑐᓄᑦ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ  2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑳᓕᐊᒥᓂᖏᓐᓂ 

ᐱᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᕙᑦᑐᑦ ᓄᓇᕗᒥ.  ᑲᑎᒪᔨᕋᓛᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ, ᐃᓗᓂᕆᔨᒃᑯᑦ ᐅᖃᕆᐊᖅᑐᖅᓯᒪᑎᑕᖓ ᐅᖃᓚᐅᕐᒪᓐ ᑕᐃᒃᑯᐊᒎᖅ 

ᐃᒥᓱᑲᓪᓚᐃᖅ ᐃᓱᒫᓘᑏᑦ ᒪᓕᒐᓕᐅᖅᑎᓄᑦ ᓴᖅᑭᖅᑕᐅᔪᔪᑦ ᓱᒋᐊᖅᑕᐅᓂᐊᕐᒪᑕ ᐃᓄᓕᕆᔨᒃᑯᑦ 

ᐱᓕᕆᕕᖓᑕ ᐱᑦᑎᐊᕋᓱᐊᕐᓂᖅ ᓴᐳᔾᔨᓲᖑᒻᒪᓐ ᓱᒋᐊᕐᓂᐅᓂᐊᖅᑐᓄᑦ ᐸᕐᓇᐅᑎᖓᒍᑦ.  ᑭᓯᐊᓂᓕ 

ᑕᐃᒪᐃᒃᑲᓗᐊᖅᑎᓪᓗᒍ ᐃᓗᓕᖅᑐᓂᖅᓴᒥᒃ ᐅᖃᐅᓯᐅᔪᓐᓇᓚᐅᕋᓗᐊᕐᒪᓐ ᑖᒃᑯᐊ 

ᑲᑎᒪᔨᕋᓛᖑᖃᑕᐅᔪᑦ ᓯᕗᓂᐊᒍᑦ ᑲᑎᒪᓂᐅᑉ ᑕᑯᔪᓐᓇᓂᖅᑲᑕ ᓱᒋᐊᕐᓂᐅᓂᐊᖅᑐᒧᓐ ᐸᕐᓇᐅᑎᒥᒃ.  
 

ᒪᓕᒐᓕᐅᖅᑏᑦ ᑕᑯᓚᐅᕐᒥᔪᑦᑕᐅᖅ ᑕᒪᒃᑯᐊ ᓱᒋᐊᕐᓂᐅᓂᐊᖅᑐᒧᓐ ᐸᕐᓇᐅᑏᑦ 

ᐊᑦᑎᖅᑕᐅᖃᑦᑕᕆᐊᖃᕐᒪᑕ ᑭᓱᒧᓐ ᑐᕌᖓᓂᖏᑦ ᒪᓕᓪᓗᒋᑦ ᑕᒪᒃᑯᓂᖓ 

“ᕿᕕᐊᖅᑎᑦᑎᒐᓱᐊᕈᑎᓂᒃ ᐅᖃᐅᓯᕐᓂᒃ” ᐅᕝᕙᓘᓐᓃᑦ “ᐅᖃᖅᓯᒪᑐᐃᓐᓇᖅᑐᓂᒃ” 

ᐊᑎᖃᖅᑎᑕᐅᖃᑦᑕᖏᓪᓗᑎᒃ.  ᖃᐅᔨᔭᐅᓚᐅᖅᑐᖅ ᑖᓐᓇ ᐅᖃᐅᓯᖅ “ᐱᑦᑎᐊᕐᓂᖅ 

ᓴᐳᔾᔨᒍᑕᐅᕗᖅ” ᐊᑎᕆᔭᐅᓯᒪᒻᒪᓐ ᐱᓕᕆᓂᐅᔪᒧᓐ ᐊᑐᓕᖅᑎᑕᐅᓯᒪᔪᒧᓐ ᐊᓯᐊᓂ 

ᓂᕈᐊᖅᑕᐅᓯᒪᕕᐅᔪᒥ ᓱᒋᐊᖅᓯᒐᓱᐊᖅᑐᑎᒃ ᐱᔨᑦᑎᕋᐅᑏᑦ ᐊᒥᒐᕐᓂᖏᓐᓂᑦ ᓱᕈᓯᓕᕆᓂᕐᒥ. 

ᑕᐃᒪᓕ ᒪᓕᒐᓕᐅᖅᑏᑦ ᐊᐱᖅᓱᓚᕿᔪᕗᑦ ᑕᐃᒃᑯᐊ ᐃᓄᓕᕆᔨᒃᑯᑦ 2014ᒥ ᓱᒋᐊᕐᓂᐅᓂᐊᖅᑐᓄᑦ 

ᐸᕐᓇᐅᑎᖏᑦ ᐃᓗᓕᖃᒃᑲᓂᕐᒪᖔᑕ ᐊᓯᑦᑕ ᓂᕈᐊᖅᑕᐅᓯᒪᕕᖏᓐᓂᑦ ᐱᓕᕆᓂᐅᔪᓂᒃ ᐱᔭᒥᓂᕐᓂᒃ. 

ᑲᑎᒪᔨᕋᓛᑦ ᖁᔭᒋᔭᖃᓚᐅᖅᑐᑦ ᓇᓗᓇᐃᖅᑐᖅᑕᐅᒻᒪᑕ ᐊᓯᖏᑦ ᐊᓯᖏᓐᓂ ᓂᕈᐊᖅᑕᐅᓯᒪᕕᓐᓂ 

ᐱᓕᕆᓂᐅᕙᑦᑐᑦ ᓄᓇᕗᒧᓐ ᐃᓕᐅᖅᑲᖅᑕᐅᓯᒪᓐᖏᒻᒪᑕᒎᖅ. ᑲᑎᒪᔨᕋᓛᑦ ᑐᑭᓯᑎᑕᐅᓚᐅᖅᑐᑦ 

ᐃᓗᓂᕆᔨᒃᑯᑦ ᑖᔅᓱᒥᖓ ᐅᖃᕐᓂᕐᒥᒃ ᐊᑐᖃᑦᑕᕐᒪᑕ ᓇᓗᓇᐃᖅᓯᒐᓱᑐᐃᓐᓇᖅᑐᑎᒃ 

ᐊᖏᖅᓯᒪᓂᖃᕐᒪᑕ ᖃᓄᑎᒋ ᖁᑦᑎᓐᓂᓕᒻᒥᒃ ᐱᔨᑦᑎᕋᐅᑎᖃᕐᓂᐊᕐᒪᖔᕐᒥᒃ. 

 

2. ᑕᒪᒃᑯᐊ ᓱᒋᐊᕐᓂᐅᓂᐊᖅᑐᒧᓐ ᐸᕐᓇᐅᑏᑦ ᓴᓇᔭᐅᕙᑦᑐᑦ ᓴᓇᔭᐅᕙᑦᑐᑦ ᓄᓇᕗᑦ ᒐᕙᒪᖓᓄᑦ 

ᓱᒋᐊᖅᓯᒍᑕᐅᒐᓱᐊᖅᑐᑎᒃ ᐃᓱᒫᓗᓇᖅᑎᒋᔪᓂᒃ ᑕᐃᒫᑎᑐᑦ ᓴᖅᑭᔪᔪᑦ ᐅᓂᒃᑳᓕᐊᒥᓂᖏᓐᓂ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎ, ᓄᑖᕈᕆᐊᖅᑕᐅᖃᑦᑕᕐᓗᑎᒃ ᖃᖓᒃᑰᓂᖏᑦ 

ᐋᖅᑭᑦᑕᐅᓯᒪᓗᑎᒃ ᐊᒻᒪᓗ ᑖᒃᑯᐊ ᒪᓕᑦᑕᐅᖏᓐᓇᕐᓗᑎᒃ ᐊᒻᒪᓗ ᓄᑖᕈᕆᐊᖅᓯᔾᔪᑏᑦ 

ᓴᖅᑭᖅᑕᐅᖃᑦᑕᕐᓗᑎᒃ ᒪᓕᒐᓕᐅᖅᕕᒻᒧᓐ ᖃᖓᒃᑰᖅᑕᕐᓂᖏᑦ ᐋᖅᑭᑦᑕᐅᓯᒪᓗᑎᒃ ᐊᒻᒪᓗ 

ᒪᓕᑦᑕᐅᖏᓐᓇᕐᓗᑎᒃ. 

 

ᔫᓂ 2011ᒥ, ᑭᖑᓂᐊᒍᑦ ᑲᑎᒪᔨᕋᓛᑦ ᐄᐳᕈ 2011ᒥ ᓈᓚᓐᓂᖃᖅᑎᑦᑎᓚᐅᖅᑎᓪᓗᒋᑦ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ 2011ᒥ ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑳᓕᐊᒥᓂᖏᓐᓂ ᐱᓪᓗᒋᑦ 

ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᕙᑦᑐᑦ ᓄᓇᕗᒥ, ᒥᓂᔅᑕᐅᔪᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᓐ 

ᐃᓄᓕᕆᔨᒃᑯᓐᓄᓪᓗ ᑕᐃᒃᓱᒪᓂ, ᒪᓕᒐᓕᐅᖅᕕᒻᒧᓐ ᓴᖅᑮᓚᐅᖅᓯᒪᔪᖅ ᐃᓗᓕᖅᑐᔪᓂᒃ 

ᓱᒋᐊᕐᓂᐊᓂᐊᖅᑐᒧᓐ ᐸᕐᓇᐅᑎᓂᒃ ᓇᓗᓇᐃᖅᓯᔪᓂᒃ ᐱᓕᕆᕕᖓᑕ ᓯᕗᓂᑦᑎᐊᑎᓐᓄᑦ, 

ᐊᑯᓐᓈᕿᔪᒧᓐ, ᐊᒻᒪᓗ ᓯᕗᓂᑐᖃᑦᑎᓐᓄᑦ ᑐᕌᒐᐅᔪᓂᒃ ᓱᒋᐊᖅᓯᒍᑕᐅᓂᐊᖅᑐᓂᒃ ᐃᓛᒃᑯᑦ 20ᓂᒃ 

ᐊᑐᓕᖁᔭᓕᐊᒥᓂᕐᓂᒃ ᓴᖅᑭᖅᓯᒪᔪᓂᒃ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᖏᓐᓂ.    

ᑖᒃᑯᐊ ᑐᕌᒐᐃᑦ ᐊᒥᓲᒐᓗᐊᖅᑎᓪᓗᒋᑦ ᓴᖅᑭᖅᑕᐅᓯᒪᔪᑦ ᒐᕙᒪᒃᑯᑦ 2011ᒥ ᓱᒋᐊᕐᓂᕐᒧᓐ 

ᐸᕐᓇᐅᑎᖏᓐᓂ, ᖃᓄᐃᓕᕙᓪᓕᐊᓯᒪᓂᖏᓐᓂᑦ ᐅᓂᒃᑲᖅᑐᖃᑦᑎᐊᖅᓯᒪᓐᖏᒻᒪᓐ ᒪᓕᒐᓕᐅᖅᕕᒻᒧᓐ 

ᑐᓂᔭᐅᓯᒪᔪᓂᒃ ᐅᓪᓗᒥᒧᓐ.   
 

ᑭᓯᐊᓂᓕ ᑖᒃᑯᐊ ᑲᑎᒪᔨᕋᓛᑦ ᑕᑯᒻᒪᑕ ᐊᑕᐅᓯᕐᒥᒃ ᐱᒻᒪᕆᐊᓘᔪᒥᒃ ᑐᕌᒐᐅᔪᒥᒃ, ᐊᐅᓪᓛᖅᓯᓂᕐᒥᒃ 

ᐃᓘᓐᓇᖏᓐᓂᑦ ᑎᒍᔭᐅᒪᔪᓕᕆᓂᕐᓂᒃ ᒪᓕᒐᓕᕆᓂᕐᒧᓐ ᐱᓕᕆᕕᖓᓄᑦ ᑕᒪᒃᑯᐊ ᐃᓄᓕᕆᔩᑦ 

ᒪᓕᒐᓕᕆᔨᒃᑯᑦ ᐱᓕᕆᐊᒃᓴᒫᖏᓐᓂᑦ ᐱᓕᕆᐊᖃᕆᐊᖃᕈᓐᓃᓂᐊᕐᒪᑕ ᖃᖓᒍᒃᑲᓐᓂᖅ ᐊᓯᖏᑕ 

ᐱᓕᕆᐊᔅᓴᖏᓐᓂ, ᐱᔭᕇᖅᑕᐅᓯᒪᓕᕐᒪᓐ. ᑲᑎᒪᔨᕋᓛᑦ ᐅᐱᒍᓱᓐᓂᕋᕈᒪᕗᑦ ᒐᕙᒪᒃᑯᓐᓂᑦ ᑕᒪᑐᒧᖓ 

ᐱᒐᓱᐊᖅᓯᒪᓂᖓᓄᑦ.   
 

ᒫᓐᓇᕋᑖᖑᓚᐅᖅᑐᖅ ᓰᑏᕝᕙᒥ ᓈᓚᓐᓂᖅᑕᖃᖅᑎᓪᓗᒍ, ᐃᓗᓕᕆᔨᒃᑯᑦ ᐱᓕᕆᕕᖓᑦ 

ᓴᖅᑮᓚᐅᕐᒪᓐ ᐱᑦᑎᐊᕐᓂᖅ ᓴᐳᔾᔨᔪᑕᐅᕗᖅ ᐸᕐᓇᐅᑎᖓᓂᑦ ᑲᑎᒪᔨᕋᓛᓄᑦ ᓴᖅᑮᓂᐊᕐᓂᕋᖅᑐᑎᒃ 

19ᑲᓐᓂᕐᓂᒃ ᓱᒋᐊᕐᓂᐅᓂᐊᖅᑐᓂᒃ ᑭᐅᒐᓱᐊᕐᓗᑎᒃ 6ᓂᑦ ᐊᑐᓕᖁᔭᓕᐊᒥᓂᕐᓂᒃ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ ᐅᓂᒃᑳᓕᐊᒥᓂᖏᓐᓂ. 
 

ᑲᑎᒪᔨᕋᓛᑦ ᑐᓴᖅᑕᐅᓪᓚᕆᖁᔨᔪᑦ ᐱᒻᒪᕆᐅᓂᖓᓂᒃ ᐱᑎᑦᑎᖃᑦᑕᕐᓂᐅᑉ 

ᖃᓄᐃᓕᕙᓪᓕᐊᓂᖓᓂᑦ ᐅᓂᒃᑳᓂᒃ ᐱᔾᔪᑎᓕᓐᓂᑦ ᒐᕙᒪᒃᑯᑦ ᐱᕙᓪᓕᐊᓂᕆᔭᖏᓐᓂᑦ 

ᑎᑭᐅᑎᒐᓱᐊᖅᑐᑎᒃ ᑐᕌᒐᓕᐊᒥᓂᕐᓄᑦ ᐃᓗᐊᓃᑦᑐᓄᑦ ᓱᒋᐊᕐᓂᐅᒐᔭᖅᑐᒧᓐ ᐸᕐᓇᐅᑎᓂ. 

ᐊᓯᓲᓂᖅᓴᐃᑦ ᓱᒋᐊᕐᓂᐅᔪᒪᔪᑦ ᐅᖃᐅᓯᐅᔪᑦ 2011ᒥ ᓱᒋᐊᕐᓂᕐᒧᓐ ᐸᕐᓇᐅᑎᖏᓐᓂ ᓱᓕ ᒫᓐᓇ 

“ᐆᒪᒻᒪᑕ” ᐊᒻᒪᓗ ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒐᕙᒪᒃᑯᓐᓂᑦ ᖃᓄᐃᓕᕙᓪᓕᐊᓂᖏᓐᓂᑦ 

ᐅᓂᒃᑳᖃᖃᑦᑕᖁᔨᓗᑎᒃ ᐊᓯᖏᓐᓂᑦ ᓱᒋᐊᖅᑕᐅᔪᓂᒃ 2011ᒥ ᓱᒋᐊᕐᓂᕐᒧᓐ ᐸᕐᓇᐅᑎᖏᓐᓃᑦᑐᓂᒃ, 

ᑕᐃᓐᓇᓗ ᕿᒥᕐᕈᓂᕆᒋᐊᓕᖓᓐ ᑎᒍᐊᖅᑐᓕᕆᓂᕐᒧᓐ ᒪᓕᒐᕐᓂᒃ, ᐱᔪᓐᓇᖅᓯᑐᐊᕈᑎᒃ. 
 

ᑲᑎᒪᔨᕋᓛᑦ ᓱᓕ ᑲᔪᖏᖅᓴᐃᑲᓐᓂᕐᒥᔪᑦ ᐃᓄᓕᕆᔨᒃᑯᓐᓂᑦ ᖃᓄᐃᓕᕙᓪᓕᐊᓂᖏᓐᓂᒃ 

ᐅᓂᒃᑳᖃᖃᑦᑕᖁᔨᓪᓗᑎᒃ ᐱᓕᕆᐊᖑᔪᓂᒃ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ 

ᐅᓂᒃᑳᓕᐊᒥᓂᖏᓐᓂ ᐱᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᕙᑦᑐᑦ ᓄᓇᕗᒥ.ᐱᑦᑎᐊᕐᓂᖅ 

ᓴᐳᔾᔨᓲᖑᒻᒪᓐ ᓱᒋᐊᕐᓂᕐᒧᓐ ᐸᕐᓇᐅᑎᖏᓐᓂ. ᐱᓪᓗᒍᓕ ᐱᒻᒪᕆᒻᒪᕆᐊᓘᒻᒪᓐ 

ᖃᐅᔨᒪᑦᑎᐊᕋᓱᐊᕐᓂᖅ ᐊᑦᑕᓇᖅᑐᒦᓐᖏᒃᑲᓗᐊᕐᒪᖓᑕ ᓴᐳᔾᔭᐅᓯᒪᒐᓗᐊᕐᒪᖓᑕᓗ ᓄᓇᕗᒥ ᓱᕈᓰᑦ 

ᐃᓅᓱᑦᑐᓪᓗ, ᑖᒃᑯᐊ ᑲᑎᒪᔨᕋᓛᑦ ᐊᕐᕌᒍᑕᒫᖅ ᒪᕐᕈᐊᑎᕐᓗᑎᒃ ᐅᓂᒃᑲᓕᐅᖃᑦᑕᖁᔨᔪᑦ ᑕᒪᒃᑮᓐᓄᑦ 

ᓱᒋᐊᕐᓂᐅᒐᔭᖅᑐᓄᑦ ᐸᕐᓇᐅᑏᓐᓄᑦ. 
 

 

3. ᑖᒃᑯᐊ ᐃᓄᓕᕆᔨᒃᑯᑦ ᑐᓂᓯᖃᑦᑕᖁᔭᐅᓪᓗᑎᒃ ᑲᑎᒪᔨᕋᓛᓄᑦ, ᐅᐸᓗᓗᐊᓐᖏᓪᓗᑎᒃ, 

ᐊᔾᔨᖏᓐᓂᑦ ᑎᑎᕋᖅᓯᒪᔪᓕᒫᑦ ᑐᑭᓯᑎᑦᑎᒋᐊᕈᑎᓕᒫᓪᓗ ᒐᕙᒪᒃᑯᑦ 

ᐅᖃᕆᐊᖅᑐᖅᑎᒃᓯᒪᔪᔭᖏᑕ ᐊᖏᔪᔭᖏᓐᓂᑦ ᓴᖅᑭᔮᖅᑐᑎᒃ ᑲᑎᒪᔨᕋᓛᑦ ᓵᖓᓂ ᓰᑏᕝᕙ 16 

ᐊᒻᒪ 17, 2014ᒥ.  
 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᐱᓕᕆᕕᐅᑉ ᐊᖏᔪᖅᑲᐅᑎᖏᑦ ᐊᒥᓱᑲᓪᓚᓐᓂᒃ 

ᐊᖏᖅᓯᓚᐅᕐᒪᑕ ᑐᑭᓯᒃᑲᓐᓂᕈᑎᒃᓴᓂᑦ ᐱᑎᑦᑎᑲᓐᓂᓂᐊᕐᓂᕋᖅᑐᑎᒃ, ᐅᓂᒃᑳᓕᐊᒥᓂᕐᓂᒃ, 

ᐊᓯᖏᓐᓂᓪᓗ ᑎᑎᕋᖅᓯᒪᔪᓂᒃ ᑲᑎᒪᔨᕋᓛᓄᑦ ᑭᐅᔾᔪᑎᒋᓗᒋᑦ ᒪᓕᒐᓕᐅᖅᑎᓄᑦ ᐊᐱᖅᑯᑎᐅᔪᔪᓂᒃ.  
 

ᑲᑎᒪᔨᕋᓛᑦ ᑐᑭᓯᒻᒥᔪᑦ ᑕᐃᒫᒃ, ᐅᐸᒃᓯᒪᔪᓐᖏᒻᒪᓐ ᐊᖏᔪᖅᑳᖓ ᐃᓄᓕᕆᔨᒃᑯᑦ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᑎᕋᖅᑎᓄᑦ, ᑕᐃᒃᑯᐊ ᐅᖃᕆᐊᖅᑐᖅᓯᒪᑎᑕᐅᔪᑦ ᒐᕙᒪᒃᑯᓐᓄᑦ ᐃᓗᓕᖅᑐᔪᓂᑦ 

ᑭᐅᔪᓐᓇᑐᒃᓴᐅᓂᓐᖏᒻᒪᑕ ᒪᓕᒐᓕᐅᖅᑏᑦ ᐊᐱᖅᑯᑎᖏᓐᓂᑦ. ᑲᑎᒪᔨᕋᓛᓄᑦ ᐃᓚᒋᔭᐅᔪᑦ 

ᖁᔭᒋᔭᖃᔪᔪᑦ ᐅᖃᕆᐊᖅᑐᖅᑎᑕᐅᓯᒪᔪᑦ ᐊᖏᕐᓂᖏᓐᓂᒃ ᑖᒃᑯᓂᖓ ᑐᑭᓯᑎᑦᑎᒋᐊᕈᑎᓂᒃ 

ᐱᑎᑦᑎᔪᓐᓇᕐᓂᕋᖅᑐᑎᒃ ᑲᑎᒪᔨᕋᓛᓄᑦ ᐱᔪᓐᓇᖅᓯᑐᐊᕈᑎᒃ ᐊᒻᒪᓗ ᖁᕕᐊᓱᓚᐅᖅᑐᑦ 

ᑐᓂᔭᐅᔭᕿᐊᒃᓴᖅ ᐅᓄᑲᓪᓚᒃᑐᓂᒃ ᐱᓇᓱᐊᕈᓯᕆᓚᐅᖅᑕᑦᑎᓐᓂ. ᑲᑎᒪᔨᐅᖃᑕᐅᔪᑦ 

ᓂᕆᐅᑦᑎᐊᖅᐳᑦ ᑐᓴᒐᒃᓴᒃᑲᓐᓂᕐᓂᒃ ᑐᓂᔭᐅᓂᐊᕐᓂᖏᓐᓂᒃ ᐅᖃᓪᓚᒋᐊᖅᑐᖅᓯᒪᓚᐅᖅᑐᖅ 

ᐊᖏᕈᑎᒋᓚᐅᖅᑕᖏᓐᓂᒃ ᑐᓂᓂᐊᕐᓂᕋᕐᖢᓂᒋᑦ ᐱᓕᕆᕕᐅᑉ 2013-ᒥ ᐸᖅᑭᔭᐅᕕᖕᓂ 

ᐊᐅᓚᔾᔭᐃᒋᐊᕐᓂᒧᑦ ᐸᓇᐅᑎᓂ, ᐊᒻᒪᓗ ᓴᖅᑭᓯᒪᔪᑦ ᖃᐅᔨᓴᖅᑕᐅᓂᑯᕕᓂᕐᓂᑦ 

ᐱᓕᕆᕕᐅᑉ ᑐᑭᒧᐊᒃᑎᑦᓯᔨᖏᓐᓄᑦ ᐊᒻᒪ ᐊᓯᖏᓐᓂᒃ ᑐᓴᒐᒃᓴᓂᒃ. 

 

 

4. ᑖᒃᑯᐊ ᐃᓄᓕᕆᔨᒃᑯᑦ ᖃᓂᒃᓴᕐᓗᑎᒃ ᐱᓕᕆᖃᑎᖃᖁᓪᓗᒋᑦ ᐊᓯᖏᓐᓂᑦ ᓄᓇᕗᑦ ᒐᕙᒪᖓᑕ 

ᑎᒥᖁᑎᖏᓐᓂᑦ ᓱᒋᐊᖅᓯᓗᑎᒃ ᐃᖅᑲᓇᐃᔭᖅᑎᑖᕆᐊᖃᕐᓂᕐᒥᒃ ᓄᓇᓕᓐᓂ ᐊᒻᒪᓗ ᓄᓇᕗᑦ 

ᐊᕕᑦᑐᖅᓯᒪᓂᖏᓐᓂ.  
 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2011ᒥ ᐅᓂᒃᑲᓕᐊᒥᓂᖏᑦ ᐊᒻᒪᓗ 2014ᒥ 

ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑲᓕᐊᒥᓂᖏᑦ ᑕᒪᒃᑮ ᓵᓐᖓᑦᑎᓪᓚᕆᔪᒻᒪᑎᒃ 

ᐃᖅᑲᓇᐃᔭᖅᑎᓕᕆᓂᕐᒥᒃ ᐊᒻᒪᓗ ᓱᒋᐊᕆᐊᖃᕐᓂᕐᒥᒃ ᐱᓕᒻᒪᒃᓴᐃᓂᕐᒧᓐ, 

ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᓐ, ᐊᒻᒪᓗ ᓄᖅᑲᖅᑕᐃᓕᒪᑎᑦᑎᓂᕐᒧᓐ ᐱᔨᑦᑎᕋᖅᑎᐅᔪᓂᒃ 

ᐃᖅᑲᓇᐃᔭᖅᑎᓂᒃ.  
 

ᑲᑎᒪᔨᕋᓛᖑᖃᑕᐅᔪᑦ ᑕᑯᓯᒪᒻᒥᒻᒪᑕ 2011ᒥ ᓱᒋᐊᕐᓂᕐᒧᓐ ᐸᕐᓇᐅᑎ ᓱᒋᐊᕈᒪᓂᖃᕐᒪᓐ 

ᐊᒥᓱᑲᓪᓚᓐᓂᒃ ᑕᐃᒫᓪᓗ ᓂᕆᐅᑉᐳᒍᑦ ᑐᓴᖅᑎᑕᐅᖃᑦᑕᓂᐊᖅᑐᒋᓪᓗᑕ ᖃᓄᐃᓕᕙᓪᓕᐊᓂᖏᓐᓂᑦ 

ᑎᑭᐅᑎᒐᓱᐊᖅᑐᑎᒃ ᑐᕌᒐᐅᔪᓄᑦ. 

 

ᓰᑏᕝᕙ 2014ᒥ ᓈᓚᓐᓂᖅᑕᖃᖅᑎᓪᓗᒍ, ᐱᓕᕆᕕᒻᒥᐅᑕᐃᑦ ᐅᖃᕆᐊᖅᑐᖅᓯᒪᔪᑦ ᐅᖃᓚᐅᕐᒪᑕ 

ᐃᓱᒪᓯᒪᓂᕋᖅᑐᑎᒃ ᖃᐅᑕᒫᑦ ᐃᖅᑲᓇᐃᔭᖃᑦᑕᕋᔭᖅᑐᒥᒃ ᐃᖅᑲᓇᐃᔭᖅᑎᑖᕐᓂᕐᒥᒃ 

ᖃᐅᔨᓴᖃᑦᑕᓂᐊᖅᑐᒥᒃ ᑕᒪᑐᒥᖓ. ᐱᓕᕆᕕᐅᑉ ᑭᒡᒐᑐᖅᑎᖏᑦ ᐱᓕᕆᖃᑎᖃᕆᐊᖃᕐᓂᐊᖅᑐᑦ 

ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓂᑦ ᑕᐃᒪᐃᑦᑐᒥᒃ ᐃᖅᑲᓇᐃᔮᒥᒃ ᓴᖅᑮᓂᐊᖅᐸᑕ, ᐅᕝᕙᓘᓐᓃᑦ 

ᕿᓂᕐᓗᑎᒃ ᐊᓯᖏᓐᓂᑦ ᐃᖅᑲᓇᐃᔮᖅᑖᑎᑦᑎᒍᓯᕐᓂᒃ. 

 

ᓈᓚᓐᓂᖅᑕᖃᖅᑎᓪᓗᒍ, ᐅᖃᐅᓯᐅᓚᐅᖅᑐᖅ ᑖᒃᑯᐊ ᐃᓄᓕᕆᔨᒃᑯᑦ ᖃᓂᒃᓴᓂᖅᓴᐅᓗᑎᒃ 

ᐱᓕᕆᖃᑎᖃᖁᔭᐅᓪᓗᑎᒃ ᓄᓇᕗᒥ ᓯᓚᑦᑐᓴᖅᕕᒻᒥᑦ ᐊᖅᑭᒋᐊᕆᓗᑎᒃ ᐃᓄᓕᕆᔨᐅᓂᕐᒧᓐ 

ᐃᓕᓐᓂᐊᕐᓂᐅᕙᑦᑐᒥᒃ ᑕᐃᒫᒃ ᐸᐃᐹᖃᕐᓗᑎᒃ ᐃᓄᓕᕆᔨᕈᕈᓐᓇᓛᕐᒪᑕ ᐃᓄᓕᕆᔨᕈᕈᒪᔪᑦ 

ᓄᓇᕗᒥ. 
 

ᑲᑎᒪᔨᕋᓛᑦᑕᐅᖅ ᑕᑯᓚᐅᕐᒥᔪᑦ, ᑕᐃᒫᔅᓴᐃᓐᓇᐸᓗᑦ ᐊᓯᖏᓐᓄᑦ ᒐᕙᒪᒃᑯ ᐃᖅᑲᓇᐃᔭᖅᑎᖏᑕ 

ᐊᑐᕆᐊᖃᖅᐸᑦᑕᖏᓐᓂᑦ, ᑕᒪᒃᑯᓂᖓᐃᓛᒃ ᐃᓱᒫᓘᑏᑦ ᐃᓚᖃᖅᑐᓂᑦ ᐊᓪᓚᕝᕕᑭᔅᓱᓂᕐᒥᒃ 

ᐃᓪᓗᑭᔅᓱᓂᕐᒥᓪᓗ ᐱᐅᓐᖏᑐᒃᑯᑦ ᐊᑦᑐᐃᕙᒻᒪᑕ ᐱᓕᕆᕕᐅᑉ ᐃᖅᑲᓇᐃᔭᖅᑎᑖᕈᓐᓇᕐᓂᖓᓂᒃ, 

ᓄᖅᑲᖅᑕᐃᓕᑎᑦᑎᓂᕐᒥᓪᓗ ᓄᓇᓕᓐᓂ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓂᑦ. ᑲᑎᒪᔨᕋᓛᑦ 

ᑲᔪᖏᖅᓴᐃᕗᑦ ᐃᓄᓕᕆᔨᒃᑯᑦ ᑭᒡᒐᑐᖅᑎᖏᓐᓂᑦ ᐱᓕᕆᖃᑎᖃᐃᓐᓇᖁᔨᓪᓗᑎᒃ ᓄᓇᓕᓐᓂᒃ 

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᓐᓂᑦ ᐊᒻᒪᓗ ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ ᐸᕐᓇᐅᑎᓕᐅᕐᓗᑎᒃ 

ᐱᔭᐅᒋᐊᖃᖅᑐᓂᒃ ᓴᖅᑮᒐᓱᐊᕐᓗᑎᒃ.  

5. ᑖᓐᓇ ᐃᓄᓕᕆᔨᒃᑯᑦ ᐱᓕᕆᕕᖓ ᐱᓕᕆᐊᖑᒋᐊᓕᓐᓂᒃ ᐱᓕᕆᓗᑎᒃ 

ᖃᐅᔨᒪᑦᑎᐊᕋᓱᐊᕐᓗᑎᒃ ᑕᒪᒃᑯᐊ ᓄᓇᓕᓕᒫᓂ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᐃᓕᓐᓂᐊᖅᑎᑕᐅᓯᒪᒐᓗᐊᕐᒪᖔᑕ ᐃᓕᓐᓂᐊᖅᓯᒪᒋᐊᓕᖏᓐᓂᑦ ᒪᓕᒐᐃᑦ ᒪᓕᑦᑐᒋᑦ.  
 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᒪᓕᒐᓕᐅᖅᑏᑦ ᐃᓱᒫᓗᓕᓚᐅᕐᒪᑕ ᑕᑯᓚᐅᖅᑐᑎᒃ 

ᐊᒥᓱᑲᓪᓚᐃᑦ ᐃᖅᑲᓇᐃᔭᖅᑏᑦ ᐃᓄᓕᕆᔨᐅᓪᓗᑎᒃ ᐃᓕᓐᓂᐊᖅᓯᒪᓐᓂᖏᒻᒪᑕ ᐊᓯᐊᒎᖅᕕᖃᕋᓂ 

ᐃᓕᓐᓂᐊᖅᓯᒪᒋᐊᓕᖏᓐᓂᑦ ᐸᐃᑉᐹᖃᕆᐊᖃᕐᓂᖏᓐᓂᓪᓗ ᐱᒋᒋᐊᓕᖏᓐᓂᑦ ᒪᓕᒐᐃᑦ ᒪᓕᓪᓗᒋᑦ.  

ᒪᓕᒐᓕᐅᖅᑏᑦ ᓱᓕ ᐃᓱᒫᓘᑎᖃᖅᐳᑦ ᑕᒪᓐᓇ ᐊᑐᖅᑕᐅᕙᑦᑐᖅ ᑐᓂᓯᖃᑦᑕᕐᓂᖅ "ᑎᑎᖅᑲᓂᒃ 

ᐱᔪᓐᓇᐅᑎᑖᖅᑎᑦᑎᔪᓂᒃ" ᐃᓕᓐᓂᐊᖅᑎᑕᐅᒐᑎᒃ ᐃᓕᑕᕆᔭᐅᔾᔪᑎᖃᕋᑎᓪᓗ 

ᐱᐅᓐᖏᓕᖅᐹᓪᓕᑎᑦᑎᕙᒻᒪᓐ ᐱᔨᑦᑎᕋᖅᑕᐅᓂᖏᓐᓂᑦ ᓄᓇᕗᒥ ᓱᕈᓰᑦ ᐃᓅᓱᑦᑐᐃᓪᓗ ᐊᒻᒪᓗ 

ᐃᓱᒪᓪᓚᕆᑦᑐᑎᒃ ᑕᒪᓐᓇ ᓱᒋᐊᖅᑕᐅᒋᐊᖃᖅᑐᒋᔭᐅᓕᖅᑐᓂ ᐱᔭᐅᔪᓐᓇᖅᓯᑐᐊᖅᐸᓐ. 

 

 

6. ᑖᒃᑯᐊ ᐃᓄᓕᕆᔨᒃᑯᑦ ᐱᓕᕇᓐᓇᕐᓗᑎᒃ ᓴᓇᕙᓪᓕᐊᓗᑎᒃ ᖃᐅᔨᓴᕈᑎᒃᓴᓂᑦ ᖃᓄᑎᒋ ᑖᒃᑯᐊ 

ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ  ᐱᓕᕆᐊᒃᓴᖃᖅᐸᒻᒪᖔᑕ ᐊᒻᒪᓗ ᐋᖅᑭᒃᓱᐃᓕᕐᓗᑎᒃ 

ᓈᒻᒪᓈᕆᐊᖅᓯᒪᔪᓂᒃ ᐱᓕᕆᐊᒃᓴᐅᔪᓐᓇᖅᑐᓂᒃ ᐊᒥᓲᓗᐊᓐᖏᑦᑐᓂᒃ 2015 ᑐᖔᓂ. 
 

ᓈᓚᓐᓂᖃᖅᑎᑦᑎᑎᓪᓗᒋᑦ, ᑲᑎᒪᔨᕋᓛᑦ ᑕᑯᓚᐅᕐᒪᑕ ᑖᓐᓇ ᐱᓕᕆᕕᐅᔪᖅ 

ᐱᕙᓪᓕᐊᑎᐊᖅᓯᒪᓐᖏᒻᒪᓐ ᓇᓗᓇᐃᖅᑐᐃᒐᓱᓐᓂᕐᒥᒃ ᖃᓄᖅ ᖃᐅᔨᓴᖅᑕᐅᓂᐊᕐᒪᖔᑕ ᐱᔭᒃᓴᖏᑦ 

ᐊᒥᓲᓗᐊᕐᒪᖔᑕᓘᓐᓃᑦ ᐃᓄᓕᕆᔩᑦ. ᑐᑭᓯᓯᒪᓪᓗᑎᒃ ᑕᒪᒃᑯᐊ ᐱᔭᒃᓴᐃᑦ ᐊᔾᔨᒌᑉᐸᖏᒻᒪᑕ ᐃᓛᒃᑯᑦ 

ᐃᖅᑲᓇᐃᔭᖅᑎᓄᑦ ᐃᑲᔪᖅᑕᐅᔭᕆᐊᓖᓪᓗ. ᑕᐃᒪᐃᒃᑲᓗᐊᖅᑎᓪᓗᒍ  ᒪᓕᒐᓕᐅᖅᑏᑦ 

ᐱᒻᒪᕆᐅᓱᒋᑦᑎᓚᐅᕐᒪᑕ ᓱᒋᐊᖅᐸᑕ ᖃᐅᔨᒐᓱᐊᕐᓗᑎᒃ ᓈᒻᒪᑦᑕᓂᒃ ᐱᓕᕆᐊᒃᓴᐅᔪᓐᓇᖅᑐᓂᒃ 

ᖃᓄᑎᒋᐅᒻᒪᖔᑕᓗ ᐆᒃᑐᕋᒃᓴᐅᓗᑎᒃ.  
 

ᑲᑎᒪᔨᕋᓛᑦ ᑐᑭᓯᑦᑎᐊᖅᑐᑦ ᑖᓐᓇ ᐱᓕᕆᕕᐅᔪᖅ ᓴᓇᒋᐊᖃᕐᒪᓐ ᐊᑐᓕᖅᑎᑦᑎᓗᓂᓗ 

ᐱᓕᕆᔾᔪᓯᐅᓂᐊᖅᑐᒥᒃ ᓱᓕᑦᑎᐊᖅᑐᓂᒃ ᑎᑎᖅᑐᐃᒍᑕᐅᔪᓐᓇᖅᑐᒥᒃ ᐱᔨᑦᑎᕋᕐᓂᐅᕙᑦᑐᓂᒃ 

ᖃᐅᔨᓴᕋᒃᓴᕈᓐᓇᕐᓂᐊᕈᑎᒃ ᖃᐅᔨᓴᖅᑕᐅᔭᕆᐊᓕᓐᓂᑦ. ᒪᓕᒐᓕᐅᖅᑏᑦ ᖃᐅᔨᒻᒪᑕ ᑕᐃᒪᐃᑦᑐᑦ 

ᐱᓕᕆᔾᔪᑏᑦ ᐅᒃᐱᓇᖅᓯᑎᑦᑎᔪᓐᓇᕐᒪᑕ ᐊᒥᓲᓂᖅᓴᓂᒃ ᐱᓕᕆᔾᔪᑎᒃᓴᓂᒃ ᐱᑕᖃᕆᐊᖃᕐᒪᓐ ᑕᐃᒫᒃ 

ᐱᔨᑦᑎᕋᖃᑦᑕᓂᐊᕐᓗᓂ ᐊᒻᒪᓗ ᖃᐅᔨᒪᔾᔪᑕᐅᓗᓂ ᐃᖅᑲᓇᐃᔭᖅᑏᑦ ᐱᓕᒻᒪᒃᓴᕆᐊᖃᕐᓂᖏᓐᓂᑦ 

ᐸᐃᑉᐹᖅᑖᕆᐊᖃᕐᓂᖏᓐᓂᓪᓗ. 

 
  

7. ᑖᒃᑯᐊ ᐃᓄᓕᕆᔨᒃᑯᑦ ᐱᓕᕆᐊᖃᐃᓐᓇᕐᓗᑎᒃ ᓴᓇᒐᓱᓐᓂᕐᒥᒃ ᐋᖅᑭᑦᑎᕆᓂᕐᒥᓪᓗ 

ᐃᑲᔪᖅᑕᐅᔪᓂᒃ ᖃᕋᓴᐅᔭᒃᑯᑦ ᖃᐅᔨᒪᔾᔪᑎᒥᒃ, ᓄᐊᑦᑎᔾᔪᑕᐅᔪᓐᓇᖅᑐᒥᒃ, 

ᑲᑎᖅᓱᐃᔾᔪᑕᐅᓗᓂᓗ ᖃᐅᔨᓴᕈᑕᐅᓗᑎᓪᓗ ᑐᑭᓯᑎᑦᑎᒋᐊᕈᑎᓂᒃ ᐱᔾᔪᑎᓕᓐᓂᑦ ᓱᕈᓯᕐᓂᒃ 

ᐃᓅᓱᑦᑐᓂᓪᓗ ᓴᐳᔾᔭᐅᔭᕆᐊᓕᓐᓂᒃ ᐊᒻᒪ ᓴᐳᔾᔭᐅᕙᒌᖅᑐᓂᒃ.   
 

ᑲᑎᒪᔨᕋᓛᓪᓕ ᓈᓚᓐᓂᖃᖅᑎᑦᑎᑎᓪᓗᒋᑦ, ᐱᓕᕆᒻᒥᐅᑕᐃᑦ ᐅᖃᕆᐊᖅᑐᖅᓯᒪᔪᑦ 

ᐅᖃᐃᓐᓇᓚᐅᕐᒪᑕ ᐱᑕᖃᕆᐊᖃᕐᓂᖓᓂᒃ ᐱᐅᔪᒥᒃ ᖃᕋᓴᐅᔭᒃᑯᑦ ᐊᐅᓚᑦᑎᒍᑎᒃᓴᒥᑦ 

ᐊᑐᖅᑕᐅᔪᓐᓇᕋᔭᖅᑐᒥᒃ ᓄᓇᕗᓕᒫᒥ ᑕᐃᒫᒃ ᐃᓄᓕᕆᔨᒃᑯᑦ ᓄᐊᑦᑎᔪᓐᓇᓕᕐᓗᑎᒃ 

ᒪᓕᒃᓱᐊᕈᓐᓇᓕᕐᓗᑎᓪᓗ ᑐᑭᓯᒋᐊᕈᑎᓂᒃ ᐱᔾᔪᑎᓕᓐᓂᒃ ᐱᔨᑦᑎᕋᐅᑎᐅᔪᓂᒃ ᓱᕈᓯᕐᓄᑦ 

ᐃᓅᓱᑦᑐᓄᓪᓗ. 
 

ᑲᑎᒪᔨᕋᓛᑦ ᐅᔾᔨᕆᖁᔨᖕᒥᔪᑦ ᑕᒪᓐᓇ ᐅᖃᐅᓯᖃᑐᐃᓐᓇᓐᖏᒻᒪᑦ ᓯᕗᓂᐊᓂ 

ᐅᓂᒃᑳᓕᐊᕆᔭᐅᕙᓚᐅᖅᓯᒪᔪᓂᒃ ᕿᒥᕐᕈᓇᒃᑎᓪᓗᒋᑦ ᑕᒻᒪᖅᓯᒪᔪᖅᓯᐅᖅᑎᐅᑉ 2011 

ᐅᓂᒃᑳᓕᐊᖏᑦ ᓱᕈᓯᕐᓄᑦ, ᒪᒃᑯᒃᑐᓄᑦ ᐊᒻᒪ ᐃᓚᔮᕇᖕᓄᑦ ᐱᓕᕆᐊᓐᖑᖅᑎᑕᐅᓯᒪᔪᑦ 

ᐱᔨᑦᑎᕈᑎᓪᓗ ᓄᓇᕗᒻᒥ, ᑭᓯᐊᓂᓗ ᓇᓗᓇᐃᖅᓯᓯᒪᓚᐅᕐᒥᔪᑦ ᑲᑎᒪᔨᕋᓛᑦ 

ᐅᓂᒃᑳᓕᐊᕆᓚᐅᖅᑕᖏᓐᓂᒃ ᐱᔾᔪᑎᓕᖕᓂᒃ ᕿᒥᕐᕈᓇᖕᓂᕆᓚᐅᖅᑕᖏᓐᓂᒃ 

ᑕᒻᒪᖅᓯᒪᔪᖅᓯᐅᖅᑎᐅᑉ 2011−ᒥ ᐅᓂᒃᑳᓕᐊᕕᓂᖏᓐᓂᒃ.  ᑲᑎᒪᔨᕋᓛᑦ 

ᐊᐃᑦᑖᕈᓱᓪᓚᕆᒃᑐᑦ ᑕᒪᓐᓴ ᐱᕙᓪᓕᐊᑎᑕᐅᓐᖏᓗᐊᕐᓂᖓᓂᒃ. 

 
 

ᑲᑎᒪᔨᕋᓛᑦ ᓱᓕ ᑕᑯᔪᑦ ᓈᒻᒪᑦᑐᓂᒃ ᐊᐅᓚᑦᑎᔾᔪᑎᓂᒃ ᓴᓇᓯᒪᔪᖃᓕᕐᒪᓐ ᐊᑐᖅᑕᐅᔪᖃᓕᖅᑐᓂᓗ 

ᐱᔨᑦᑎᕋᕐᓂᐅᔪᓂ ᐋᓐᓂᐊᖃᕐᓇᖏᑦᑐᓕᕆᓂᕐᒥ, ᑮᓇᐅᔾᔭᒃᓴᓄᑦ ᐃᑲᔫᓯᐊᓕᕆᓂᕐᒥ ᐊᒻᒪᓗ 

ᐃᓕᓐᓂᐊᖅᑐᓕᕆᓂᕐᒥ ᐊᒻᒪᓗ ᐃᑲᔪᖅᓰᒐᔭᖅᑐᑎᒃ ᐊᔾᔨᐸᓗᖏᓐᓂᑦ ᐃᓕᐅᖅᑲᐃᑉᐸᑕ 

ᐃᓄᓕᕆᔨᒃᑯᓐᓄᑦ. 

 
 

8. ᑖᑦᑯᐊ ᓄᓇᕗᑦ ᒐᕙᒪᒃᑯᖏᑦ ᓴᓇᐃᓐᓇᕐᓗᑎᒃ ᐊᑐᐊᒐᕐᓂᒃ ᐱᓕᕆᔾᔪᓯᐅᔪᓂᓪᓗ 

ᐋᖅᑭᑦᑎᕆᓗᑎᒃ ᑲᓐᖑᓇᖅᑐᓄᑦ ᓴᐳᔾᔨᔾᔪᑎᐅᔪᓂᒃ ᐃᒻᒥᒃᑯᑦ ᐃᓄᓐᓄᑦ 

ᑲᓐᖑᓇᖅᑐᖁᑎᐅᔪᓂᒃ ᒪᓕᒐᐃᑦ ᒪᓕᒃᖢᒋᑦ ᑐᓂᔭᐅᒋᐊᖃᓲᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᐊᑐᓕᖅᑎᑦᑎᒐᓱᐊᖅᑎᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᖁᔭᕐᒥᒃ ᐅᕝᕙᓘᓐᓃᑦ 

ᑎᒍᐊᖅᑐᓕᕆᓂᕐᒧᓐ ᐱᖁᔭᕐᒥᒃ.   

 

ᐊᒻᒪ, ᒐᕙᒪᒃᑯᑦ ᕿᒥᕐᕈᓇᖁᓪᓗᒋᑦ ᒫᓐᓇ ᐱᖁᔭᕐᔪᐊᑦ ᐊᑐᖅᑕᑦ ᓱᕈᓯᕐᓄᑦ 

ᐃᓚᔮᕇᖕᓄᓪᓗ ᐱᔨᑦᑎᕈᑏᑦ ᐱᖁᔭᕐᔪᐊᖓᑦ ᐊᒻᒪ ᑎᒍᐊᕐᓂᕐᒧᑦ ᐱᖁᔭᕐᔪᐊᑉ 

ᐃᓗᓕᖏᓐᓃᑦᑐᑦ ᐊᑐᕋᓗᐊᕐᒪᖔᖏᑦ ᐊᑑᑎᖃᑦᑎᐊᓕᕋᓗᐊᕐᒪᖔᖏᓪᓗ 

ᐃᓚᒋᔭᐅᖃᑕᐅᖃᑦᑕᖅᑎᓪᓗᒋᑦ ᓲᕐᓗ ᑎᒃᑯᐊᖅᑕᐅᓯᒪᔪᑦ ᐃᓄᐃᑦ ᑎᒥᖁᑎᖏᑦ 

ᐱᖁᔭᕐᔪᐊᖅ ᐊᑐᓕᖅᑎᑕᐅᕙᓪᓕᐊᑎᓪᓗᒍ. 
 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᒥᓂᖏᓐᓄᑦ 

ᐱᓕᕆᐊᖃᕋᑖᓚᐅᕐᒪᑕ ᐃᓱᒫᓘᑎᐅᕙᑦᑐᒥᒃ ᖃᐅᔨᒪᑦᑎᐊᕈᑎᓂᒃ ᑕᒪᒃᑯᐊ ᑲᓐᖑᓇᖅᑐᓂᒃ 

ᓴᐳᔾᔨᒍᑏᑦ ᐋᖅᑭᑦᓯᒪᒐᓗᐊᕐᒪᖔᑕ ᐱᓪᓗᒋᑦ ᐃᒻᒥᒃᑯᑦ ᐃᓄᓐᓄᑦ ᑲᓐᖑᓇᖅᑐᖁᑎᒋᔭᐅᔪᑦ 

ᐃᓄᓕᕆᔨᒃᑯᓐᓄᑦ ᐃᑲᔪᖅᑕᐅᓲᓄᑦ, ᑕᐃᑲᓂ ᓈᓚᓐᓂᖅᑕᖃᖅᑎᓪᓗᒍ ᑲᓇᑕᐅᑉ 

ᑕᓐᒪᖅᓯᒪᔪᖅᓯᐅᖅᑎᖓᑕ 2014ᒥ ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑳᓕᐊᒥᓂᖏᓐᓂᑦ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᑎᕋᐅᑎᓂᒃ ᓄᓇᕗᒥ ᐊᒻᒪᓗ ᓱᓕ ᑕᐃᑲᓂ ᓰᑏᕝᕙ 2014ᒥ ᓈᓚᓐᓂᕆᔪᔭᖏᓐᓂ 

2012-2013/2013-2014ᒥ ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ 

ᑐᓴᐅᒪᔾᔪᑎᓕᕆᓂᕐᒧᓐ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᓐ ᑲᒥᓴᓇᐅᑉ ᓄᓇᕗᒥ. 

 

ᑲᑎᒪᔨᕋᓛᑦ ᐅᔾᔨᕈᓱᒃᑎᑦᑎᔪᒪᔪᑦ ᑕᒪᓐᓇ ᐅᖃᐅᓯᕆᔭᐅᓚᐅᖅᓯᒪᓂᖓᓂᒃ ᓯᕗᕐᖓᓂ 

ᐅᓂᒃᑳᓕᐊᕕᓂᕐᓂ ᕿᒥᕐᕈᑎᓪᓗᒋᑦ ᑕᒻᒪᖅᓯᒪᔪᖅᓯᐅᖅᑎᐅᑉ 2011−ᒥ 

ᐅᓂᒃᑳᓕᐊᕕᓂᖏᓐᓂᒃ ᓱᕈᓯᕐᓄᑦ, ᒪᒃᑯᒃᑐᓄᑦ ᐊᒻᒪ ᐃᓚᔮᕇᖕᓄᑦ 

ᐱᓕᕆᐊᓐᖑᖅᑎᑕᐅᓯᒪᔪᑦ ᐱᔨᑦᑎᕈᑎᓪᓗ ᓄᓇᕗᒻᒥ, ᐊᒻᒪ ᐊᐃᑦᑖᕈᓱᓪᓚᕆᒃᑐᑦ ᒐᕙᒪᒃᑯᑦ 

ᑕᒪᑐᒥᖓ ᐊᒃᓱᕉᑎᖃᓐᖏᓗᐊᕐᓂᖏᓐᓂᒃ ᐅᓪᓗᒥᒧᑦ ᑎᑭᖢᒍ. 

ᓈᓚᖕᓂᖃᖅᑎᓪᓗᒋᑦ, ᑕᐃᓐᓇ ᐊᑕᑲᐃᓐᓇᖅᑐᖅ ᐃᓄᓕᕆᔨᒃᑯᓐᓄᑦ ᒥᓂᔅᑕᐅᑉ ᑐᖏᓕᖓ 

ᑕᒪᑐᒥᖓ ᐃᓱᒫᓗᒋᔭᕐᒥᒃ ᑐᓴᐅᒪᔫᔮᓚᐅᓐᖏᑦᑐᖅ. ᐅᖃᐅᓯᐅᓚᐅᖅᑐᑦ ᒪᓕᑦᑐᒋᑦ 

ᓈᓚᑦᑎᑦᑎᓂᐅᔪᒥ ᑐᑭᓯᐅᒪᔾᔪᑎᓄᑦ ᑲᓐᖑᓇᖅᑐᓕᕆᓂᕐᒧᓪᓄᓗ ᑲᒥᓴᓇ ᓴᖅᑭᔮᖅᑎᓪᓗᒍ 

ᓇᓗᓇᕈᓐᓃᑎᑦᑎᓚᐅᖅᑐᖅ ᐊᓪᓚᕝᕕᖓ ᖃᐅᔨᒋᐊᖅᕕᐅᓚᐅᖅᓯᒪᓐᖏᒻᒪᓐ ᑕᒪᓐᓇ ᐃᓱᒫᓗᓇᖅᑐᖅ 

ᐱᓪᓗᒍ. ᐅᖃᕆᐊᖅᑐᖅᓯᒪᔪᑦ ᓯᕗᓕᖅᑏᑦ ᐊᒻᒪᓗ ᒐᕙᒪᐅᖃᑎᒌᓂᑦ ᐱᓕᕆᐊᖃᖅᑏᑦ 

ᓇᓗᓇᐃᖅᓯᑲᓐᓂᓚᐅᓐᖏᑦᑐᑦ ᖃᓄᖅ ᒐᕙᒪᒃᑯᑦ ᐱᕙᓪᓕᐊᓯᒪᒻᒪᖔᑕ ᑖᓐᓇ ᐱᓪᓗᒍ ᐅᓪᓗᒥᒧᓐ. 

 
 

ᑲᑎᒪᔨᕋᓛᖑᖃᑕᐅᔪᑦ ᐅᔾᔨᕆᓚᐅᕐᒥᔪᑦ ᐃᓄᒃᑎᑐᑦ ᐅᖃᓪᓚᒍᓐᓇᖅᑐᓂᒃ ᓄᓇᓕᖕᓂ 

ᐃᓄᓕᕆᔨᑐᖃᐅᓐᖏᓗᐊᕐᓂᖓᓂᒃ, ᐃᖅᑲᓇᐃᔭᖅᑏᓪᓗ ᑐᓵᔨᐅᔭᕆᐊᖃᓕᖅᐸᒃᖢᑎᒃ 

ᐃᓄᒃᑎᑑᓕᕆᔨᐅᔭᕆᐊᖃᓕᖅᐸᒃᖢᑎᒡᓗ ᐊᒻᒪ ᐊᓯᖏᑦ ᐃᖅᑲᓇᐃᔭᖅᑎᑕᐅᖔᓕᖅᐸᒃᖢᑎᒃ 

ᐃᓄᓕᕆᑎᓪᓗᒋᑦ.  ᐊᒻᒪ, ᒪᓕᒐᓕᐅᖅᑏᑦ ᐃᓱᒫᓘᑎᖃᓚᐅᖅᑐᑦ ᐃᓄᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᑕᐅᔪᑦ ᐊᑐᖅᖢᑎᒃ “ᑎᑎᖅᑲᑎᒍᑦ ᐱᔪᓐᓇᐅᑎᓂᒃ” 

ᖃᐅᔨᒪᓐᖏᓗᐊᑐᐃᓐᓇᕆᐊᓖᑦ ᐱᖁᔭᕐᔪᐊᑉ ᐃᓗᓕᖏᓐᓂ ᓇᓗᓇᐃᖅᑕᐅᓯᒪᔪᑦ 

ᐊᑐᓕᖅᑎᑕᐅᔭᕆᐊᖃᕐᓂᖏᓐᓂᒃ, ᐱᓗᐊᕐᓗᒋᑦ ᑕᐃᒃᑯᐊ ᑲᓐᖑᓇᖅᑑᑎᑕᐅᔭᕆᐊᓖᑦ, 

ᖄᒃᑲᓐᓂᐊᒍᑦ ᑲᓐᖑᓇᖅᑑᑎᑕᐅᔭᕆᐊᖃᖅᑐᓂᒃ ᐃᓄᓕᕆᔭᐅᔪᓅᖓᔪᓂᒃ 

ᓯᖁᒥᑦᑎᔾᔪᑕᐅᑐᐃᓐᓇᕆᐊᓖᑦ. 

 

 

9. ᑖᓐᓇ ᐃᓄᓕᕆᔨᒃᑯᑦ ᐱᓕᕆᕕᖓ ᐃᓱᒪᖃᕆᐊᖅᔫᒥᓗᓂ ᓴᓇᓂᕐᒥᒃ ᐱᓕᕆᔾᔪᑎᐅᔪᓂᒃ 

ᐃᓕᐅᖅᑲᐃᓗᑎᓪᓗ ᐃᑲᔫᑎᐅᓂᐊᖅᑐᓂᒃ ᐃᓚᐅᑎᑦᑎᓂᕐᒧᓐ ᐊᖏᔪᖅᑳᕆᔭᐅᔪᓂᒃ 

ᓄᓇᓕᓐᓂᓪᓗ ᓇᓂᓯᒐᓱᐊᖅᑎᓪᓗᒋᑦ ᐋᖅᑮᔾᔪᑎᒃᓴᓂᑦ ᐸᕐᓇᐅᑎᒃᓴᓂᓪᓗ ᓱᕈᓯᕐᓂᒃ 

ᐊᑦᑕᓇᓐᖏᑦᑐᒦᑎᑦᑎᔪᓐᓇᖅᑐᓂᒃ, ᓴᐳᔾᔭᐅᓗᑎᒃ, ᐊᑲᕐᕆᔮᕐᓗᑎᒃ ᐊᒻᒪᓗ 

ᐊᖏᕐᕋᖅᓯᒪᑦᑎᐊᕐᓗᑎᒃ ᓄᓇᓕᒥᓂ.  
 

 

ᑲᑎᒪᔨᕋᓛᑦ ᑕᑯᔪᑦ ᑕᒪᓐᓇ ᐃᓚᐅᑎᑦᑎᓂᖅ ᐊᖏᔪᖅᑳᕆᔭᐅᔪᓂᒃ ᓄᓇᓕᓐᓂᓪᓗ 

ᓱᒋᐊᖅᓯᒐᓱᐊᖅᑎᓪᓗᒋᑦ ᐱᔾᔪᑎᓪᓚᕆᐅᔪᓂᒃ ᐃᓄᓕᕆᔨᒃᑯᓐᓄᑦ ᐊᖅᓵᖅᓯᓚᕿᔾᔪᑕᐅᓲᓂᒃ 

ᓴᐳᔾᔨᒐᓱᐊᖅᑐᑎᒃ ᓄᓇᕗᒥ ᓱᕈᓯᕐᓂᒃ ᐃᓅᓱᑦᑐᓂᓪᓗ, ᓇᓗᓇᐃᖅᑕᐅᓯᒪᒻᒪᓐ ᐃᓱᒫᓗᓇᓪᓚᕆᑦᑐᓂ 

ᐊᕐᕌᒍᒐᓚᓐᓂ. ᑖᓐᓇ ᐊᑐᓕᖁᔭᓕᐊᓪᓚᕆᐅᓚᐅᖅᑐᖅ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014ᒥ 

ᖃᐅᔨᒋᐊᒃᑲᓐᓂᓚᐅᖅᑐᓂ ᐅᓂᒃᑳᓕᐊᖏᓐᓂ.  
 

ᑲᑎᒪᔨᕋᓛᑦ  ᑕᑯᒻᒥᔪᑦ ᑖᒃᑯᐊ ᐊᔾᔨᐸᓗᖏᓐᓂᑦ ᐊᑐᓕᖁᔭᓕᐊᓂᑦ ᐱᑕᖃᕐᓂᒥᒻᒪᓐ 2010ᒥ 

ᐅᓂᒃᑳᓕᐊᒥᓂᕐᓂ ᖃᐅᔨᒪᓂᕐᓂᒃ ᑕᐅᖅᓯᕋᐅᑎᖃᕐᓂᕐᒥᒃ ᑲᑎᒪᐅᑎᖃᕐᓂᕐᒥ ᐊᒻᒪᓗ ᑕᐃᑲᓂ 

2011ᒥ ᓄᓇᕗᒥ ᐃᓄᓕᕆᔨᒃᑯᓐᓂᑦ ᕿᒥᕐᕈᓂᐅᔪᒥ ᓴᓇᔭᐅᔪᔪᒥᒃ ᓱᕈᓯᓕᕆᓂᕐᒧᓐ ᑎᒥᖓᓄᑦ 

ᑲᓇᑕᒥ. 

 

ᑲᑎᒪᔨᕋᓛᑦ ᓈᓚᖕᓂᖃᓚᐅᖅᑎᓪᓗᒋᑦ, ᒪᓕᒐᓕᐅᖅᑏᑦ ᐃᓱᒫᓘᑎᖃᓚᐅᖅᑐᑦ 

ᑕᐃᒪᓐᖓᓕᒫᖅ ᐃᓄᓕᕆᔨᒃᑯᑦ ᓵᓐᖓᓐᖏᓗᐊᕐᓂᖏᓐᓂᒃ ᐃᖅᑲᓇᐃᔭᖃᑎᖃᕐᓂᕐᒧᑦ 

ᕿᑐᕐᖓᓕᖕᓄᑦ ᐃᓚᔮᕇᖕᓄᓪᓗ ᕿᑐᕐᖓᒥᓂᒃ ᐊᖅᓵᖅᑕᐅᓚᐅᖅᑎᓪᓗᒋᑦ, ᐱᓗᐊᕐᓗᒋᑦ 

ᕿᑐᕐᖏᕆᓂᕐᒥᒃ ᐃᓕᓐᓂᐊᖅᑎᑦᑎᓂᖅ, ᐃᓚᔮᕇᑦ ᑕᐃᒫᑦᑎᐊᖅ ᑲᑎᓐᖓᒐᓗᐊᕐᒪᖔᖏᑦ 

ᐅᕝᕙᓘᓐᓃᑦ ᖃᓄᐃᑦᑑᓂᖏᑦ ᐱᐅᓂᖅᓴᐅᓕᕋᓗᐊᕐᒪᖔᖏᑦ ᐃᓅᓯᖏᓪᓘᓐᓃᑦ 

ᕿᑐᕐᖓᖏᑦ ᐊᖏᕐᕋᕈᓐᓇᖅᓯᑐᐊᕈᑎᒃ ᐊᖏᕐᕋᖅᑎᑕᐅᔪᓐᓇᕐᓂᐊᕐᒪᑕ. 

 

ᐃᓄᐃᑦ ᖃᐅᔨᒪᔭᑐᖃᖏᑦᑎᒍᑦ ᐃᓚᒌᑦ ᐱᕐᔪᐊᖑᑎᑕᐅᓂᖏᑦ ᐃᓅᖃᑎᒌᒃᑐᓪᓗ 

ᓄᓇᖅᑲᑎᒌᑦ ᐱᔾᔪᑎᒋᓪᓗᒋᑦ, ᐃᓚᔮᕇᑦ ᐊᒻᒪ ᓄᓇᖅᑲᑎᒌᑦ ᐃᓚᐅᑎᑕᐅᔭᕆᐊᖃᓪᓚᕆᒃᑐᑦ 

ᓇᓗᓇᐃᖅᓯᓇᓱᒃᑎᓪᓗᒋᑦ ᑭᓱ ᐊᑐᕐᓗᒍ ᐱᐅᓂᖅᐹᖑᓇᔭᕐᒪᖔᖓ ᓱᕈᓯᕐᓄᑦ ᒪᒃᑯᒃᑐᓄᓪᓗ 

ᑐᕌᖓᔪᑦ ᐱᔨᑦᑎᕈᑏᑦ ᓄᓇᕗᑦ ᐃᓗᐊᓂ ᐊᒻᒪ ᓴᐸᒻᒥᐅᓯᖅᑕᐅᓯᒪᑦᑎᐊᕐᓗᑎᒃ ᕿᑐᕐᖓᕗᑦ.  

ᒫᓐᓇᕈᓘᓚᐅᖅᑐᖅ ᒪᓕᒐᓕᐅᖅᑏᑦ ᑲᑎᒪᕐᔪᐊᖅᑎᓪᓗᒋᑦ, ᐃᓄᓕᕆᔨᒃᑯᓐᓄᑦ 

ᒥᓂᔅᑕᕆᔭᐅᔪᖅ ᐅᖃᓚᐅᖅᑐᖅ ᑕᒪᓐᓇ ᐊᑐᓕᖅᑎᑕᐅᕙᓪᓕᐊᒃᑲᓐᓂᕆᐊᖃᕐᓂᕋᖅᖢᓂᐅᒃ.  

ᑲᑎᒪᔨᕋᓛᑦ ᓂᕆᐅᒃᐳᑦ ᑕᒪᓐᓇ ᐱᕙᓪᓕᐊᑎᑕᐅᑦᑎᐊᕐᓂᐊᕐᓂᖓᓂᒃ ᓯᕗᓂᒃᓴᑦᑎᓐᓂ 

ᖃᓂᑦᑐᒥ. 

 

 

ᐅᖃᖅᑏ, ᐃᓱᓕᓐᓂᐊᓕᖅᐳᖓ ᐅᖃᕐᓗᖓ ᑖᒃᑯᐊ ᑲᑎᒪᔨᕋᓛᑦ, ᒪᓕᑦᑐᒍ ᒪᓕᒐᖓ 91(5), 

ᑐᒃᓯᕋᖅᐳᖓ ᑖᒃᑯᐊ ᒐᕙᒪᒃᑯᑦ ᒪᓕᒐᓕᐅᖅᕕᒻᒧᓐ ᓴᖅᑮᖁᓪᓗᒋᑦ ᐃᓗᓕᖅᑐᔪᓂᒃ ᑭᐅᔾᔪᑎᓂᒃ 

ᐅᑯᓄᖓ ᐅᓂᒃᑳᓕᐊᒥᓂᕐᓄᑦ ᐅᓪᓗᐃᑦ 120 ᐃᓗᐊᓂ. 
 

ᐅᖃᖅᑏ, ᐱᒋᐊᖅᑎᑦᑎᕗᖓ ᑖᒃᑯᐊ ᐅᓂᒃᑳᓕᐊᒥᓂᖏᑦ ᑲᑎᒪᔨᕋᓛᑦ ᒪᓕᒐᓕᐅᖅᕕᒻᒧᓐ 

ᐱᔭᐅᖁᓪᓗᒋᑦ. 

ᖁᔭᓐᓇᒦᒃ ᐅᖃᖅᑏ. 


